
भारतीय संस्कृति उत्कृष्टता का केन्द्रबिन्दु
*******

भारत एक देश नहीं, मानवी उत्कृष्टता एवं संस्कृति का उद्गम केन्द्र है। हिमालय के शिखरों पर जमा बर्फ जल धारा बनकर बहता है, अपनी शीतलता पवित्रता से एक सुविस्तृत भू-भाग को सरसता एवं हरीतिमा युक्त कर देता है। भारत वर्ष धर्म और अध्यात्म का उदयाचल है, जहां से सूर्य उगता और सारे भूमण्डल को आलोक से भर देता है। प्रकारान्तर से यह आलोक ही जीवन है जिसके सहारे वनस्पतियां उगती, घटाएं बरसती और प्राणियों में सजीवता की हलचलें होती हैं। ‘डार्विन’ ने अपने प्रतिपादन में मानव को बन्दर की औलाद कहा है। सचमुच यही स्थिति व्यवहार में रही होती यदि नीतिमत्ता, मर्यादा, सामाजिकता, सहकारिता, उदारता जैसे सद्गुण उसमें विकसित न हुए होते।
बीज में वृक्ष की समस्या विशेषताएं सूक्ष्म रूप से कैद रहती हैं। किन्तु वे स्वतः विकसित नहीं हो पातीं। वे प्रसुप्त ही पड़ी रहतीं, यदि अनुकूल परिस्थितियां न मिलती। प्रयत्न पूर्वक उसे अंकुरित, विकसित करके विशाल बनने की स्थिति तक पहुंचाना पड़ता है। मनुष्य के सम्बन्ध में भी तकरीबन यही बात है। सृष्टा ने उसे सृजा तो अपने हाथों से ही है एवं असीम संभावनाओं से परिपूर्ण भी बनाया है, पर साथ ही इतनी कमी भी छोड़ी है कि विकास के प्रयत्न बन पड़ें, तो ही समुन्नत स्तर तक पहुंचने का अवसर मिलेगा।
प्रत्यक्ष है कि जिन्हें सुसंस्कारिता का वातावरण मिला वे प्रगति पथ पर अग्रसर होते चले गये। जिन्हें उससे वंचित रहना पड़ा वे अभी भी अन्य प्राणियों की तरह रहते और पिछड़ी परिस्थितियों में समय गुजारते हैं। इस प्रगतिशीलता के युग में भी ऐसे वनमानुषों की कमी नहीं, जिन्हें बन्दर की औलाद ही नहीं, उसकी प्रत्यक्ष प्रतिकृति भी कहा जा सकता है। यह पिछड़ा पन और कुछ नहीं, प्रकारान्तर से संस्कृति का प्रकाश न पहुंच सकने के कारण उत्पन्न हुआ अभिशाप भर है।
अन्य धर्म प्रचलनों की तुलना हमारी संस्कृति से नहीं की जा सकती। इसे किसी वर्ग, समुदाय, क्षेत्र या सम्प्रदाय की मान्यताओं के समर्थन में नहीं गढ़ा गया है, वरन् मानव की सार्वभौम सत्ता को उत्कृष्ट एवं प्रखर बनाने वाले सिद्धान्तों का समावेश करते हुए इस स्तर का बनाया गया है कि उसे हृदयंगम करने वाले आचरण में उतारने वाले देव मानवों की तरह जी सकें। आज विश्व की प्रगति की दिशा में चल रही क्रमिक गतिशीलता के पीछे जिस दिव्य अनुदान की झांकी मिलती है उसे पर्यवेक्षक एक स्वर से भारत की देव संस्कृति का अनुदान मानते और कृतज्ञता पूर्वक शतशत नमन करते हैं।
भारत में जन्मने के कारण उसे भारतीय संस्कृति नाम मिल गया। यह एक संयोग मात्र है। इसमें किसी क्षेत्र विशेष के प्रति आग्रह या पक्षपात नहीं है। यदि यह सर्वप्रथम कहीं अन्यत्र उगी-उपजी होती तो संभवतः उसे उस क्षेत्र के नाम से पुकारा जाने लगता। उत्पादन कर्त्री भूमि के साथ उसके उपार्जनों का नाम भी जुड़ जाता है। इसे प्रचलन ही कहेंगे। नागपुरी सन्तरे, लखनवी आम, असमी चाय, नागौरी बैल, अरबी घोड़े, मैसूरी चन्दन का यह अर्थ नहीं कि वे उस क्षेत्र विशेष तक ही सीमित रहेंगे। भारतीय संस्कृति को विश्व संस्कृति मानवी संस्कृति के रूप में ही जाना माना गया है। संसार के महामानवों ने उसका मूल्यांकन इसी दृष्टि से किया है। इतिहास के पृष्ठों पर इन तथ्यों का सुविस्तृत उल्लेख है कि इस देव संस्कृति का प्रवाह मलयज पवन की तरह समस्त संसार में बिखरा और उसने बिना किसी भेदभाव के हर क्षेत्र को समुन्नत एवं सुसंस्कृत बनाने में भारी योगदान दिया। किसी समय इस तत्वदर्शन को सर्वत्र जगद्गुरु, चक्रवर्त्ती धरती को स्वर्ग जैसे नामों से कृतज्ञता पूर्वक स्मरण किया जाता था। इसे श्रेष्ठता के प्रति सहज श्रद्धा की स्वतः स्फुरणा कहा जा सकता है।
भारतीय संस्कृति की गरिमा सम्पन्नों, समर्थों, विद्वानों की प्रतिभा की चमत्कृति नहीं कहीं जा सकती, मध्यकालीन संस्कृति दबाव और प्रलोभनों के सहारे अगणित लोगों पर लदी और फैली है किन्तु देव संस्कृति के बारे में इस प्रकार उंगली उठाने की कहीं कोई गुंजाइश नहीं है। इसका तत्त्वदर्शन अपने आप में अद्भुत और महान् है। इसे भावुक अभिव्यक्तियों में अमृत, पारस, कल्प वृक्ष जैसे अलंकारिक नाम देकर सम्मानित किया जाता रहा है। अपनाने पर उपलब्ध होने वाले परिणामों और फलितार्थों की महत्ता को देखते हुए इस प्रकार की मान्यता सहज ही बनती चली गई है। श्रेष्ठता किसी वर्ग या क्षेत्र विशेष की बपौती नहीं है। उसे समस्त मानवता की सर्वमान्य गौरव गरिमा का श्रेय मिलना चाहिए और औचित्य को ग्रहण करने की सत्यानुयायी विवेकशीलता को उसे बिना किसी हिचक के मान्यता प्रदान करनी चाहिए। ऐसा होता भी है। संसार भर में ऐसे विवेकवानों की भारी संख्या विद्यमान रही है और है, जो एक स्वर से भारत की नर्सरी में उगी और विश्व उद्यान में स्थान-स्थान पर पनपी देव संस्कृति को उत्कृष्टता की अधिष्ठात्री मानते हैं और कहते हैं कि इसके अनुसरण में हर दृष्टि से हित ही हित है।
पूर्वजों की गरिमा का श्रेय उनके वंशधरों को विशेष रूप से मिलता है यह सर्व विदित है। इसी प्रकार यह भी स्पष्ट है कि उसे दुर्गति ग्रस्त न होने देने से ही सम्मानित रूप में बनाये रहने की जिम्मेदारी भी उन्हें अन्य लोगों की तुलना में अधिक गम्भीरता पूर्वक समझनी और निभानी चाहिये। श्रेष्ठता की इसलिये अवहेलना की जाये कि वह पुरातन हो चली, बुद्धि संगत नहीं है। शाश्वत सत्यों का सदा समर्थन होना चाहिये। उनके साथ अतीत का इतिहास भी जुड़ गया है। इसलिये अपेक्षाकृत उसे और भी अधिक श्रद्धा मिलनी चाहिये। क्योंकि इस प्रतिपादन ने पिछले लम्बे समय से मनुष्य को दिशा देने और सेवा साधना करने की प्रशस्ति पायी है। इसी दृष्टि से उस समुदाय विशेष के लिये पूर्वजों की थाती को सुरक्षित और जीवन्त रखने का धर्म कर्तव्य पालन करने का विशेष दायित्व माना जाता है।
निष्पक्ष विवेक, विश्व विवेक का कर्तव्य है कि देव संस्कृति की गरिमा और उपयोगिता को बिना झिझक के स्वीकारें किन्तु ऐसा करने पर निकटवर्ती लोगों का पूर्वाग्रह बुरा मानेगा। यदि ऐसा अन्यत्र न बन पड़े तो भी इन उत्तराधिकारियों को विशेष रूप से जागरूकता बरतनी चाहिये कि ऐसी महान् धरोहर धूमिल न होने पाये जिसने पिछले दिनों मानवता की महान सेवा की है और जिससे भविष्य में विश्व को शान्ति और प्रगति में महान् योगदान मिलने की संभावना है।
कोई बात कितनी ही महान् क्यों न हो, यदि वह व्यवहार में न उतरे चिन्तन पर न छाई रहे, तो पुस्तकों में सीमाबद्ध रहने पर उपेक्षित होते-होते वह विस्मृति के गर्त में जा गिरेगी और अपना अस्तित्व गवा देगी।
‘संस्कृति’ दर्शन व परम्परा का एक समुच्चय है। अध्यात्म और धर्म का जोड़ा है। अध्यात्म आस्था को एवं धर्म व्यवहार को कहते हैं। मान्यताएं क्रियाकलापों में भी उतरनी चाहिये। देव संस्कृति के अनुयाइयों चाहे वे भारत में बसे हों अथवा प्रवासियों के रूप में सुदूर देशों में, उनका यह कर्तव्य है कि यदि वे उसकी गरिमा को स्वीकार करते हैं तो इतना और करें कि उनके आहार-विहार, प्रथा प्रचलन रीति-रिवाज, कला-सज्जा, संभाषण शिष्टाचार आदि में भी उसकी झलकी दिखा सकें।
पश्चिम को प्रगतिशील मानना हो और उनका अनुकरण करना हो तो इस तथ्य पर भी गौर करना चाहिये कि वे अपनी संस्कृति को ईसाई धर्म से भी अधिक प्यार करते थे। गर्म देशों में रहते हुए भी वे ठण्डे मुल्कों की पोशाक पहनते व उससे अपना गौरव मानते थे। संस्कृति की अवधारणा एवं निर्वाह—आत्म-गौरव का एक महत्त्वपूर्ण पक्ष है।
संसार का सामान्य क्रम प्रकृति-प्रेरणा के अनुरूप चल रहा है। प्राणी समुदाय की चेष्टाएं उसी ढर्रे में गतिशील रहती हैं। पर मनुष्य की स्थिति अन्य सभी प्राणियों से भिन्न है। वह कर्म प्रधान है, उच्चस्तरीय पुरुषार्थ सम्पन्न प्राणी है। विकास की असीम सम्भावना होते हुए भी मनुष्य के शरीर में वासना-मन में तृष्णा तथा अन्तराल में अहन्ता और वातावरण में निकृष्टता-प्रचलन में पशु प्रवृत्तियों का बाहुल्य रहने से खतरा यह बना रहता है कि मानवी गरिमा असुरता के चंगुल में फंसकर कहीं उस देवोपम सौभाग्य को दुर्भाग्य में न बदल दे। प्रगति की सम्भावनाओं से वह विमुख न हो जाय। आकर्षणों के जाल-जंजाल में फंसकर कहीं सुर-दुर्लभ सुयोग को नरक की संरचना में न लगा बैठे।
पतनोन्मुखी प्रवाह से बचकर उत्थान की दिशा में अग्रसर होने तथा उन महान सम्भावनाओं को साकार कर सकने के लिए अभीष्ट परिमाण में साहस एवं विवेक का होना आवश्यक है। इन गुणों के सहारे एकाकी अपने बलबूते प्रगति पथ की ओर बढ़ सके इसके लिए अतिरिक्त शिक्षा चाहिए। ऐसी शिक्षा जो मानव के संचित कुसंस्कारों को दबाने तथा प्रसुप्त दैवी तत्वों को उभारने में समर्थ हो सके, ‘संस्कृति’ कहलाती है। संस्कृति अर्थात् व्यक्तित्व को परिष्कृत तथा सुविकसित करने वाली विद्या। इसके दार्शनिक पक्ष को ‘अध्यात्म’ और व्यवहार को ‘धर्म’ कहते हैं। दोनों के समन्वय से परिपूर्ण स्तर की जीवन-शिक्षा की व्यवस्था बनती है। चिन्तन और स्वभाव में उतर कर यह जीवन विद्या मनुष्य को महान बनाती है। ऐसी विशेषताओं से सुसम्पन्न मनीषियों को सांसारिक आकर्षण प्रभावित नहीं कर पाते। संसार के पतनोन्मुखी प्रवाह की उल्टी दिशा में वे मछली की भांति धार को चीरते हुए आगे बढ़ते हैं।
भौतिकी की जानकारी को शिक्षा कह सकते हैं एवं आत्मिकी के रहस्यों का उद्घाटन करने वाली को विद्या। शिक्षा के सहारे मनुष्य बुद्धिमान, चतुर बनता है तथा अनेकों प्रकार के सुविधा-साधनों को उपलब्ध करने में सफल रहता है। निर्वाह क्रम ठीक प्रकार चलता रहे इसके लिए शिक्षा आवश्यक है। किन्तु आन्तरिक व्यक्तित्व का विकास विद्या के बिना सम्भव नहीं। आत्मिक क्षेत्र की विभूतियां प्राप्त करनी हों तो उस विद्या का अवगाहन करना होगा जो जीवन के स्वरूप को समझाती तथा मानवी गरिमा के अनुरूप उपलब्धियों का सदुपयोग करने की प्रेरणा देती है। विद्या को इसीलिए अमृत कहा गया है। इस दृष्टि से शिक्षा का जितना महत्व है, विद्या का उससे भी अधिक है। संस्कृति के अवगाहन से ऐसी ही विद्या का अवतरण होता है जो व्यक्तित्व को सुसंस्कारी तथा परिपूर्ण बनाती है। प्राचीन काल में शिक्षा और विद्या दोनों को ही समान महत्व दिया जाता था तथा गुरुकुलों में इन दोनों का ही समग्र समन्वय था। बुद्धि की प्रखरता पर जितना जोर दिया जाता था, उतना ही व्यक्तित्व के सुसंस्कारी करण पर। वह शिक्षण अधूरा माना जाता था जिसमें एकांगी शिक्षा का समावेश रहता था। चरित्र निष्ठा, प्रामाणिकता तथा सुसंस्कारिता की कसौटी पर कसने के उपरान्त ही छात्र को परीक्षा में सफल घोषित किया जाता था। आज जैसी छात्र को मात्र विषय विशेष का विज्ञ तथा चतुर बनाने वाली एकांगी शिक्षण व्यवस्था नहीं थी। ऐसी सर्वांग पूर्ण शिक्षण व्यवस्था का ही प्रतिफल था कि देश नर रत्नों का भण्डार था। देश, जाति, धर्म और संस्कृति के लिए अपना सर्वस्व न्यौछावर करने वाले व्यक्तित्वों की कमी नहीं थी।
जीवन विद्या का अवगाहन करने वाले इस संस्कृति शिक्षण की उपेक्षा होने तथा एकांगी शिक्षा को अधिक महत्व देने की परम्परा का आरम्भ होते ही अनेकानेक समस्याएं सामने आयीं। चरित्र की तुलना में चतुरता को अधिक महत्व देने वाली शिक्षा के कारण विज्ञ तो बढ़ते गये। पर उन कुसंस्कारी व्यक्तित्वों की कमी पड़ती गई जिन पर समाज और देश का भविष्य अवलम्बित है। विद्या की उपेक्षा का परिणाम सामने है। संसार में बुद्धिमानों की—विशेषज्ञों की कमी नहीं है। साधनों का बाहुल्य है पर अशान्ति और असन्तोष की ज्वाला में समस्त मानव जाति जल रही है। लोभ, मोह और अहन्ता के त्रिविध राक्षसों ने मनुष्य का सुख-चैन सब कुछ छीन लिया है। विरले ही ढूंढ़ने पर मिलेंगे जो यह कह सकें कि हम जीवन से सन्तुष्ट हैं अन्यथा अधिकांश स्वार्थों की आपाधापी में—कोल्हू के बैल की भांति पिल रहे हैं। दूसरों का—मनुष्य जाति का भविष्य सोचने वाले उदार-भावनाशील मुश्किल से ढूंढ़ने पर मिलेंगे। संकीर्ण स्वार्थों के कारण मनुष्य अनुदार-निष्ठुर बनता जा रहा है तथा अपनी उस आन्तरिक सदाशयता को गंवाता जा रहा है जिसके द्वारा समाज एवं देश का विकास होता है। इन परिस्थितियों में संस्कृतिनिष्ठ शिक्षण की आवश्यकता और भी बढ़ जाती है।
संस्कृति के अवगाहन से ही मनुष्य आत्म समीक्षा करने तथा व्यक्तित्व को सुसंस्कारों से अलंकृत कर पाने में समर्थ हो पाता है। संसार में अवांछनीय प्रचलनों की भरमार है। पतन-पराभव के तत्वों का बाहुल्य है। आन्तरिक दृढ़ता तथा सिद्धान्त निष्ठा के अभाव में उनसे अपने को अप्रभावित रख पाना कठिन पड़ता है अधिकांश तो पतनोन्मुखी प्रवाहों में कूड़े-करकट की भांति बहते रहते हैं। पर संस्कृति का पल्ला पकड़ने वाले अपना मार्ग स्वयं बनाते तथा उस प्रवाह में बहने से इन्कार कर देते हैं। सद्गुणों से अभिपूरित होने के कारण वे इसी पृथ्वी पर देवताओं की भांति रहते हुए दिव्य जीवन जीते हैं। विद्या का महत्व न समझने—उसे हृदयंगम न करने वाले—वातावरण से दूर रहने—स्वाध्याय सत्संग की उपेक्षा करने वालों को सुसंस्कारी बनने का लाभ नहीं मिलता। जिसे विद्या-लाभ नहीं मिला वह उच्च शिक्षित होते हुए भी नर पशुओं जैसा जीवन और अन्ततः दुर्गति का अधिकारी बनता है। ऐसे नर पामरों की इन दिनों संसार में कमी नहीं है जिनकी मस्तिष्कीय प्रखरता मानव जाति के विनाश का कुचक्र रच रही है। उन शिक्षितों को भी इसी श्रेणी में रखना होगा जो समाज में अराजकता तथा अव्यवस्था और अपराध कृत्यों को बढ़ावा देते हैं अथवा उन कुकृत्यों में संलग्न हैं। संस्कृति विहीन इन शिक्षितों से भला समाज और देश को क्या लाभ मिल सकता है।
संस्कृति को समझने के लिए सद्ग्रन्थों का स्वाध्याय आवश्यक है किन्तु उसे जीवन में उतारने-स्वभाव का अंग बनाने के लिए श्रेष्ठ व्यक्तित्वों का सान्निध्य एवं सत्परम्पराओं का वातावरण उपलब्ध करना पड़ता है। छोटे बालकों का विकास अभिभावक अपना उदाहरण प्रस्तुत करते हुए करते हैं। घर के सभी सदस्यों को अपना स्वभाव-व्यवहार ऐसा बनाना पड़ता है जिसका अनुकूल प्रभाव बालकों पर पड़े। अन्यथा कोरा वाणी का शिक्षण प्रभावी नहीं हो पाता। बालकों का अन्तस् अनुकरण प्रिय होता है संस्कृति की प्रथम कक्षा परिवार है तथा विद्या का आरम्भिक पठन-पाठन परिवार रूपी पाठशाला से ही शुरू होता है। परिवार के सभी सदस्यों को अपनी गरिमा बढ़ाने और बालकों का हित साधने की दृष्टि से सज्जनोचित रीति-नीति अपनानी पड़ती संस्कृति की दूसरी कक्षा गुरुगृह में होती है। वहां पढ़ने-पढ़ाने से भी अधिक लाभ दिव्य वातावरण का मिलता है। शिक्षा तो कक्षाओं में हो सकती है किन्तु संस्कृति का उपार्जन करने के लिए अभीष्ट स्तर का वातावरण चाहिए। प्राचीन गुरुकुलों में ऐसी ही व्यवस्था रहती थी। वहां निवास करते हुए अध्ययन करने वाले शिक्षार्थी को संस्कारवान बनाने का ध्यान विशेष रूप से रखा जाता था।
बालकों के लिए गुरुकुल देव संस्कृति को अभ्यास में उतारने के लिए आवश्यक अंग माने गये थे। प्राचीन कालीन ऋषि इस मनोवैज्ञानिक तथ्य से भली भांति परिचित थे कि सुसंस्कारी स्वभाव मात्र पुस्तकों के सहारे नहीं बनता। उसके लिए प्रखर व्यक्तित्वों का सान्निध्य और सामुदायिक प्रचलनों में समाविष्ट सज्जनोचित परम्परायें चाहिए। गुरुकुलों में ऐसी ही सर्वांग पूर्ण व्यवस्था थी। सुसंस्कारों को अभ्यास में उतारने योग्य वातावरण तथा व्यक्तित्वों का सान्निध्य मिल सके तो आज भी छात्रों को श्रेष्ठ व्यक्तित्व के रूप में ढाल सकना सम्भव है।
प्रायः लोग अर्थकारी शिक्षा को महत्व देते हैं। व्यक्तित्व को समुन्नत बनाने वाली विद्या की ओर उपेक्षा बरती जाती है। इस भूल के कारण व्यक्तित्व पर पिछड़ापन लदता है और ऐसे व्यक्तित्वों के बाहुल्य से समाज के अधःपतन का मार्ग प्रशस्त होता है। समाज के मूर्धन्य विज्ञजनों का कर्तव्य है कि वे अर्थ-उपार्जन क्षमता संवर्धन एवं क्रिया-कौशल सिखाने वाली शिक्षा की तरह उस विद्या के विस्तार एवं विकास का प्रबन्ध करें जिससे आत्म कल्याण और लोक कल्याण के उभय पक्षीय प्रयोजन सधते हों। शिक्षा और संस्कृति के दोनों सुयोग एक साथ बन सकें तो सर्वोत्तम अन्यथा दोनों को स्वतन्त्र रूप में विकसित होने दिया जाय एवं परस्पर पूरक बनाया जाय। शिक्षा के साथ विद्या का समावेश अधिक प्रभावी एवं सरल है। मनीषियों ने समय-समय पर अपने ढंग से संगीत, साहित्य, कला को इस प्रकार ढाला है कि वातावरण उनकी इच्छित संस्कृति के अनुरूप ढल गया। मनुष्य को सुसंस्कृत बनाने के लिए ऋषियों ने गुरुकुल आरण्यक चलाये तथा आश्रम बनाये। उस महान प्रक्रिया को अस्त-व्यस्त नहीं होने देना चाहिए, नहीं निरुद्देश्य समझा जाना चाहिए। इन दिनों संस्कृति परिपोषण की उपेक्षा होने से ही सर्वतोमुखी अधःपतन के दृश्य दृष्टिगोचर हो रहे हैं तथा समस्यायें बढ़ रही हैं।
जन्म से सभी नर पशु होते हैं। संस्कार सम्पादन से मनुष्य गौरवशाली बनता है। आत्मीयता के विस्तार से व्यक्ति ऋषि बनता है तथा सेवा-साधना के लिए समर्पित होने के उपरान्त जीवन मुक्त देवता कहलाता है। यह संस्कृति की तीन कक्षाएं हैं। जो इनमें से एक में भी प्रविष्ट नहीं हुआ उसे नर पामरों की श्रेणी में ही गिनना चाहिए। शरीर की शोभा स्वच्छता सुगठित स्वास्थ्य एवं वस्त्रालंकारों से होती है किन्तु व्यक्तित्व को प्रखर एवं समर्थ बनाने में देव संस्कृति का ही प्रमुख योगदान होता है। असुर संस्कृति इसके सर्वथा विपरीत है। दर्शन और व्यवहार तो उसका भी है पर उसे अपनाने पर मनुष्य दैत्य बनता और उस मार्ग पर बढ़ते-बढ़ते नर पिशाच की श्रेणी में जा पहुंचता है। दानवी संस्कृति के अनुयायी रावण, हिरण्यकश्यप से लेकर हिटलर, मुसोलिनी, नादिरशाह, चंगेज खां अनेकों हुए हैं, पर वे दूसरों की आंखों में चकाचौंध उत्पन्न करने वाली विडम्बना मात्र जुटा सके। अन्ततः अपना, अपने सम्बन्धियों का और समूचे समाज का सर्वनाश करने की आत्म प्रताड़ना और लोकभर्त्सना के ही अधिकारी बन सके।
जिस प्रकार शरीर के लिए अन्न, वस्त्र, निवास की आवश्यकता है। बुद्धि की प्रखरता के लिए स्कूली शिक्षा जरूरी है। उसी प्रकार जीवन को सफल सार्थक बनाने के लिए व्यक्तित्व में देव संस्कृति का समाविष्ट होना आवश्यक है। नर पशु पेट प्रजनन के लिए जीते हैं। नरमानवों को आदर्श और उद्देश्यों का ध्यान रहता है। वे न्यूनतम में गुजारा करते हैं। आय-व्यय में कटौती करके बचाये हुए समय चिन्तन, धन एवं प्रभाव वर्चस्व को परमार्थ में लगाते हैं। सुसंस्कृत बहुपठित या बहुश्रुत को नहीं वरन् उसे कहते हैं जिसने आदर्शों को अपने चरित्र और चिन्तन का अभिन्न अंग बना लिया है। अपने को ऐसा ढाल लिया हो जिसके सम्पर्क में आने वाले भी उसी प्रकार ढलते चले जायं। कहना न होगा कि ऐसे व्यक्तित्वों की उत्पत्ति उच्चस्तरीय सांस्कृतिक मूल्यों की पुनर्प्रतिष्ठापना से ही सम्भव है।
----***----

देव संस्कृति को पुनर्जीवित किया जाय
*******

अति प्राचीन काल में भारतीय समाज ज्ञान-विज्ञान के क्षेत्र में उच्च शिखरों पर पहुंच गया था और सभ्यता तथा संस्कृति की दृष्टि से अपना देश अति विकसित था, इस तथ्य को अब विदेशी लोग भी स्वीकार करते हैं। अभी भी भारतीय समाज और राष्ट्र को ऊंचा उठाने वाली प्रतिभा का अपने देश में अभाव नहीं है, फिर भी इस विडम्बना को क्या कहें जो प्रगति और उन्नति के लिए पश्चिम की ही ओर निहारती तथा उसी का अनुकरण करने के लिए लालायित रहती है। विरासत के रूप में भारतीय संस्कृति के जो अवशेष अभी भी बचे हुए या जीवन्त हैं, उनकी उपेक्षा कर उपलब्ध तथ्यों को कवि कल्पना मानने तथा हलके स्तर के आयातित ज्ञान विज्ञान में ही अर्थवत्ता खोजने की प्रवृत्ति आत्मविस्मृति ही नहीं आत्म प्रवंचना का भी परिचय देती है।
भारतीय शास्त्रों में उल्लेख मिलता है कि प्राचीन समय में यहां विमानों का प्रचलन था। भारतीय वैज्ञानिक विमानों का आविष्कार करने में सफल हो गये थे। इस तरह के उल्लेख जहां कहीं भी आये हैं, उन्हें स्वीकार करने के स्थान पर तथाकथित पढ़ा-लिखा शिक्षित समुदाय इस विवरण का उपहास ही उड़ाया करता था। इस तथ्य का मजाक ही किया जाता था और कहा जाता था कि मनुष्य भी कहीं आकाश में पशु-पक्षियों की तरह उड़ सकता है? कैसा बचकाना विचार है। लेकिन जब वायुयान का आविष्कार कर लिया गया, तब कहीं जाकर लोगों ने यह माना कि ऐसा भी सम्भव है और प्राचीन ग्रन्थों, इतिहास के इन विवरणों की सत्यता को झिझकते झुझुकते किया।
सौ-डेढ़ सौ वर्ष पूर्व की बातों को जाने भी दें, सोचा जा सकता है कि उस समय भारतीय मानस शताब्दियों से चली आ रही दासता से आक्रान्त था। उस पर गुलामी का प्रभाव था। फलस्वरूप स्वतन्त्रता में सांस लेने वालों की अपेक्षा गुलामी की घुटन में रहने के कारण लोगों का आत्मविश्वास घटा था और हम इस सन्ताप की अग्नि में बराबर झुलसते रहे थे कि हमारे पास वैज्ञानिक प्रतिभा का अभाव है। लेकिन अब तो स्वतन्त्र हुए करीब छत्तीस वर्ष हो चले, फिर भी प्राचीन संस्कृति के प्रति भारतीय ज्ञान विज्ञान के प्रति इतनी उदासीनता या उपेक्षा क्यों है कि उसी लीक पर चला जा रहा है।
उत्तर में यही कहा जा सकता है कि भारत स्वतन्त्र भले ही हो गया हो, परन्तु यहां के नागरिकों में अपनी संस्कृति के प्रति गौरव का भाव अभी तक जागृत नहीं हो सका है। यही कारण है कि लोग न केवल पश्चिमी सभ्यता का अन्धानुकरण करना श्रेयस्कर समझते हैं बल्कि वहीं के जीवन दर्शन, वहीं की मान्यताओं और वहां के विचारकों का प्रतिपादन भक्ति भाव से ग्रहण करते अपनाते हैं, पश्चिमी संस्कृति के प्रति इसी मुग्ध भाव के कारण अपनी प्रतिभा का मौलिक विकास करने के स्थान पर पश्चिमी ज्ञान विज्ञान को श्रेष्ठ मानकर अपनी संस्कृति के प्रति हीनता की दृष्टि पनपने लगी है। अन्यथा यह सिद्ध करने के पर्याप्त प्रमाण हैं कि भारतीय संस्कृति और सभ्यता प्राचीन काल में आधुनिक सभ्यता व संस्कृति की अपेक्षा बहुत अधिक उन्नत और विकसित थी।
किन्हीं दूसरे कारणों से आई गुलामी ने उन कड़ियों को तोड़ भले ही दिया हो और इस कारण ज्ञान विज्ञान की वह प्राचीन धारा टूट भले गई हो, पर अभी मृत नहीं हुई है। उसे पुनर्जीवित किया जा सकता है और अपनी प्रतिभा के मौलिक उपयोग द्वारा उसी गौरवास्पद स्थिति को प्राप्त किया जा सकता है। प्रश्न उठता है कि भारतीय सभ्यता और संस्कृति के गौरव पूर्ण तथा महान होने के क्या प्रमाण हैं? तथ्यों और प्रमाणों के तो ढेर लगाये जा सकते हैं तथा लगाये भी गये हैं। उन सबको यहां प्रस्तुत करने की गुंजाइश नहीं है। लेख के कलेवर को दृष्टिगत रखते हुए कतिपय उदाहरण और विद्वानों के उद्धरण देना ही पर्याप्त होगा।
सभ्यता और ज्ञान-विज्ञान की विभिन्न धाराओं में से एक भवन निर्माण कला को ही लिया जाए। हजारों वर्ष पूर्व भवन निर्माण कला तथा नगरों का विकास अपने देश में प्रगति के चरम को छू चुका था। इस सन्दर्भ में प्रसिद्ध वास्तुकलाविद् ई.बी. हैवेल ने कहा है, भवन निर्माण के लिए आजकल जो प्रविधियां प्रचलित हैं वे बहुत अधूरी हैं। निश्चित ही यूरोप ने वास्तुकला के क्षेत्र में अद्भुत प्रगति की है परन्तु वह अभी तक भारत की वास्तुकला के स्तर को छू नहीं पाया है। लगभग दो हजार वर्ष पूर्व विनिर्मित अजन्ता एलोरा की गुफाएं तथा उनके भित्ति चित्र, उन्हीं दिनों बनाये गये भव्य मन्दिर और प्रासादों में दृष्टिगोचर होने वाली श्रेष्ठतम कलाकारिता को देखकर दांतों तले अंगुली दबा कर रह जाना पड़ता है।
भारत ने न केवल वास्तुकला तथा नगर निर्माण के क्षेत्र में चमत्कारी प्रतिभा को खरादा निखारा, वरन् चिन्तन द्वारा ऐसे सिद्धान्तों का निर्माण भी किया जिनके आधार पर आज भी उसी स्तर को प्राप्त किया जा सकता है। प्रगति के वही शिखर छुए जा सकते हैं। यद्यपि भारत की ज्ञान सम्पदा का अधिकांश भाग विदेशी आक्रमणकारियों द्वारा जलाये गये ग्रन्थालयों तथा मारे गये अपने-अपने क्षेत्र के प्रतिभा सम्पन्नों के कारण नष्ट हो गया है। फिर भी अब तक 141 ऐसे ग्रन्थों का पता लगाया जा चुका है, जिनमें वास्तुकला और शिल्प शास्त्र का विस्तृत विवेचन हुआ है। ‘विश्वकर्म प्रकाश’ भानसार तथा भोजदेव कृत ‘समरांगण’ ‘सूत्राधार’ आदि ग्रन्थ अब भी बड़ी सुलभता से प्राप्त होते हैं। इनके सम्बन्ध में विशेषज्ञों का कहना है कि इन ग्रन्थों में प्रतिपादित सिद्धान्तों का विवेचन पढ़ कर ही विस्मय विमुग्ध रह जाना पड़ता है।
अंक विज्ञान एक और देन है, भारत की, जिसका उपयोग तो सारा विश्व अब भी धड़ल्ले से कर रहा है। आधुनिक प्रौद्योगिकी मूलतः अंक गणित पर ही आधारित है। उसके बिना उद्योग धन्धों व व्यवसाय रोजगार का काम एक दिन भी नहीं चल सकता और गणित के अंकों का आविष्कार सर्व प्रथम भारत में ही हुआ। इस सम्बन्ध में प्रसिद्ध पश्चिमी विद्वान जी.बी. हालस्टेड ने इस विश्व को इसके लिए भारत का ऋणी बताते हुए कहा है, हिन्दुओं के द्वारा किये गये शून्य के आविष्कार ने मानव जाति की बुद्धि और शक्ति की प्रगति में अभूतपूर्व योगदान दिया है।
भारत ने आध्यात्मिक क्षेत्र में तो विश्व को अनेकानेक अनुदान दिये हैं। भौतिक क्षेत्र में भी इतनी चमत्कृत कर देते वाली सफलताएं अर्जित की हैं कि उनकी आज की वैज्ञानिक उपलब्धियों से तुलना की जाए तो प्रतीत होगा कि आज का विज्ञान तो उन्हें दोहरा भर रहा है। जैसे पश्चिमी वैज्ञानिकों से सैकड़ों वर्ष पूर्व आर्यभट्ट ने यह पता लगाया था कि पृथ्वी घूमती और सूर्य स्थिर है तथा यह भी कि 24 घण्टे में पृथ्वी सूर्य की एक परिक्रमा लगा लेती है। अब से दो हजार वर्ष पूर्व विक्रमादित्य के समय में अपना देश नक्षत्र विद्या के क्षेत्र में उन तथ्यों को खोज चुका था जो पश्चिमी वैज्ञानिकों को सैकड़ों वर्ष बाद मालूम हुए। एक इतिहासकार ने अपने एक निबन्ध में यह बात बड़े ही सुन्दर ढंग से कही है, जिस समय गैलीलियो के प्रतिपादन को न्याय की तराजू पर तोला जा रहा था तथा परम्परागत धारणाओं को टूटने से बचाने के लिए उसे मृत्यु दण्ड सुनाया जा रहा था तब भारतीय वैज्ञानिक अपनी वेधशाला में बैठे हुए इन निष्कर्षों से सैकड़ों कदम आगे की खोज कर रहे थे।
पेड़ की शाखा से एक फल टूट कर गिरता देख पृथ्वी की आकर्षण शक्ति का पता लगाने के लिए न्यूटन की प्रतिभा के आज भी गीत गाये जाते हैं, परन्तु यह कोई नई खोज न थी। न्यूटन से पांच सौ वर्ष पहले ही भास्कराचार्य ने अपने ‘सिद्धान्त शिरोमणि’ ग्रन्थ में लिख दिया था कि पृथ्वी का कोई आधार नहीं है, वह अपनी ही शक्ति से स्थिर है। पृथ्वी में आकर्षण शक्ति है, इसीलिए वह आकाश में फेंकी हुई भारी वस्तुओं को अपनी ओर खींचती है। इस तथ्य को सर्वप्रथम उद्घाटित करने का श्रेय भी भास्कराचार्य को ही जाता है कि पृथ्वी गोल है समतल नहीं।
वास्तुकला विज्ञान, अंग गणित, ज्योतिष तथा भूगोल के क्षेत्र में ही नहीं, वरन् साहित्य, संगीत और अन्य कलाओं में भी भारतीय प्रतिभा ने निष्णात दक्षता प्राप्त की थी। भारतीय साहित्य शास्त्र विश्व का सर्वाधिक विकसित साहित्य शास्त्र है। अन्य किसी भी भाषा का साहित्य इतना समृद्ध और सामर्थ्य पूर्ण नहीं है जितना कि संस्कृत भाषा का। रस, सम्प्रदाय, अलंकार, रीति ध्वन्यात्मकता तथा गत्यात्मकता के सिद्धान्तों की जितनी गहन और जितनी सूक्ष्म अभिव्यक्ति संस्कृत तथा अन्य भारतीय भाषाओं में हुई है उतनी अन्य भाषाओं में अन्यत्र कहीं भी दिखाई नहीं देती। लेकिन साहित्य का आधुनिक विद्यार्थी इन सबके अध्ययन से वंचित ही रह जाता है। भारतीय भाषाओं के आधुनिक लेखक प्राचीन मनीषियों द्वारा अगाध परिश्रम से खोजे तथा निर्धारित किये गये मानदण्डों की अपेक्षा फैशन के तौर पर पश्चिमी साहित्य के मानदण्डों की बैसाखियों का सहारा लेना ही अधिक उचित समझते हैं। यह प्रवृत्ति जिस गति से बढ़ती जा रही है, उसे देखते हुए यह चिन्ता होना स्वाभाविक ही है कि कहीं कालान्तर में इन प्राचीन ग्रन्थों को पढ़ने वाले भी रह जायेंगे अथवा नहीं।
साहित्य के क्षेत्र में ही नहीं भारतीय ज्ञान विज्ञान की उन समस्त क्षेत्रों के सम्बन्ध में स्थिति चिन्ताजनक है, जिनमें असंख्यों प्रतिभाओं ने अपना जीवन होम कर अनिर्वचनीय उपलब्धियां अर्जित की है। चूंकि यह सारी ज्ञान सम्पदा देवभाषा संस्कृत में लिपिबद्ध की गई है, इसलिए संस्कृत को मातृभाषा घोषित करने के साथ ही इस ज्ञान सम्पदा की भी सहज ही उपेक्षा होने लगी। इसमें कोई सन्देह नहीं कि विदेशी शासकों ने इस देश में अपने पैर जमाते ही इस तथ्य को जान लिया कि संस्कृत का प्रचलन रहा तो देश की जनता का सोया हुआ आत्म गौरव कभी भी जाग सकता है। इसलिए उन्होंने जान बूझकर संस्कृत के अध्ययन व अध्यापन को निरुत्साहित किया और इसके साथ ही जन-मानस में उत्पन्न होने लगी हीनता, हताशा तथा कुण्ठा। मुगल काल से भी अधिक बुरी परिस्थितियां ब्रिटिश काल में रहीं। उस समय तो फिर भी ज्ञान सम्पदा में नया कुछ जोड़ने के लिए भारतीय प्रतिभा को प्रोत्साहन मिलता था, किन्तु ब्रिटिश काल में यत्किंचित प्रोत्साहन तो क्या उल्टे निरुत्साहित और निराश करने का उपक्रम चल पड़ा।
अब तो भारत स्वतंत्र है। अब तो वैसी कोई विवशता नहीं है, फिर क्या कारण है कि कभी भी भारतीय समाज में अपनी संस्कृति के प्रति गौरव का भाव जागृत नहीं हो पा रहा है। खेद है कि इस दिशा में कोई ध्यान देने की आवश्यकता ही अनुभव नहीं की जाती। ऐसी बात नहीं है कि भारत के पास प्रतिभा का अभाव हो। प्रतिभाओं के लिए उर्वर भारत भूमि अभी भी इतनी वीर प्रसूता है कि तथ्यों के प्रकाश में भारत प्रतिभाओं के विकास की दृष्टि से प्रथम क्रम में आता है। संयुक्त राष्ट्र संघ द्वारा हाल ही में किये गए एक सर्वेक्षण के अनुसार कुशल इंजीनियर, टैक्नीशियन और डॉक्टर तैयार करने में भारत अन्य सभी देशों से अग्रणी है। लेकिन कमी यही है कि हम अपनी प्रतिभा के साथ विरासत में मिली ज्ञान सम्पदा को जोड़ने में अभी तक समर्थ नहीं हो सके हैं या फिर इसकी आवश्यकता अनुभव नहीं करते।
आवश्यकता अनुभव की जाय तो समर्थता भी अर्जित हो सकती है। लेकिन यह तभी सम्भव होगा जब अपनी संस्कृति के प्रति गौरव का भाव जागृत किया जाए। दुनिया में कोई ऐसा देश नहीं है जिसे अपनी प्राचीन संस्कृति से मोह न हो, जो उसके प्रति गौरवान्वित न रहता हो। एक भारत ही ऐसा है जो अपने पुरखों की निन्दा, भर्त्सना और उपेक्षा कर रहा है। प्रत्यक्ष करने वाले भी हैं और परोक्ष करने वाले भी। विदेशी पश्चिमी सभ्यता की अन्धी नकल और अपनी संस्कृति के प्रति कुछ भी जानने की उत्सुकता का अभाव, उपेक्षा, नहीं तो और क्या है? आवश्यकता इस बात की है कि अपने गौरवपूर्ण अतीत का अध्ययन किया जाय, उसके प्रगतिशील तत्वों को अपनाया जाय और मौलिक प्रतिभा का विकास किया जाए, तभी भारत विश्व में आत्म सम्मान के साथ जी सकेगा।
भारतीय संस्कृति को विश्व संस्कृति का पर्याय माना गया है। सभ्यता का विकास इसी के गर्भ में से हुआ जिसने ज्ञान की अनेकानेक विधाओं को जन्म देकर समस्त विश्व को अपने अनुदानों से सिक्त किया। किसी देश, जाति, धर्म सम्प्रदाय, वर्ग अथवा समाज विशेष तक सीमित न रहकर यह सम्पूर्ण मानव जाति के विकास एवं कल्याण के लिए पथ प्रदर्शन करती रही है।
जब तक इस देश के नागरिक अपनी सांस्कृतिक विशेषताओं को समझते और उन्हें अपने आचरण में उतारते रहे यहां एक से बढ़कर एक नर रत्न, महापुरुष पैदा होते रहे। भौतिक समृद्धि और सामाजिक सुख-शान्ति की निर्झरिणी बहती रही। इस संस्कृति के ढांचे में ढले हुए नररत्न अपने प्रकाश से समस्त विश्व को आलोकित करते थे। अपनी गौरव गरिमा के कारण वे विश्व भर में वन्दनीय थे। अतीत के इतिहास पर दृष्टि डालने पर यह पता चलता है कि यहां के नर नारियों ने अपनी महान् सांस्कृतिक परम्परा को जीवन्त बनाये रखने के लिए त्याग बलिदान से युक्त अविस्मरणीय भूमिका निभाई है जिसका अवलोकन कर मस्तक श्रद्धा से झुक जाता है। पारिवारिक एवं सामाजिक आदर्शों, देश जाति धर्म संस्कृति के लिए मर मिटने वालों की श्रृंखला में अनेकों नाम ध्रुव तारे की भांति अपनी अमर कृति के साथ इतिहास के पन्नों में अभी भी चमकते हैं।
हर परिवार सांस्कृतिक आदर्शों से अनुप्राणित था। पिता और पुत्र के बीच कैसे सम्बन्ध थे, इसका उदाहरण देखना हो तो रामायण तथा इतिहास के पन्नों को पलटना होगा। विमाता के कहने पर 14 वर्ष तक के लिए जाने वाले राम, माता-पिता की तीर्थ यात्रा की इच्छा की पूर्ति के लिए उन्हें कांवर में बिठाकर कष्ट साध्य श्रम करने वाले श्रवण कुमार, पिता के दान कर देने पर मृत्यु लोक के लिए सहर्ष प्रस्थान करने वाले नचिकेता के चरित्र को पढ़ने पर अन्तरात्मा पुलकित हो उठती है। भाई का भाई के प्रति क्या कर्तव्य है इसका बोध राम, लक्ष्मण और भरत के जीवन चरित्र के अवलोकन पर होता है। शत्रुता होते हुए कौरवों को जब यक्षों ने बन्दी बना लिया तो युधिष्ठिर से भ्रातृत्व प्रेम से वशीभूत होकर उन्हें छुड़वाया। सच्चे मित्र का क्या कर्तव्य होता है, इसको श्रीकृष्ण ने सुदामा और अर्जुन के प्रति निर्वाह करके दिखाया था।
पति-पत्नी के बीच कैसे सम्बन्ध होने चाहिए इसके उदाहरण भारतीय नर-नारियों ने पग-पग पर उपस्थित किए हैं। सीता, सावित्री, गान्धारी, दमयन्ती, सुकन्या, शैव्या, अनसूया जैसी पतिव्रता नारियों की कथाएं आज भी घर-घर सुनाई जाती हैं। पर स्त्री के प्रति माता, भगिनी और पुत्री का भाव रखने वाले चरित्रों की भी कमी नहीं है। शिवाजी द्वारा सुन्दर यवन कन्या को सम्मान पूर्वक सुरक्षित उसके घर पहुंचा देना, अर्जुन द्वारा इन्द्र सभा की सर्व श्रेष्ठ सुन्दरी उर्वशी का प्रणय प्रस्ताव अस्वीकार कर देना, रूप गर्विता देवयानी को कच द्वारा वापिस लौटा देने, जैसे उज्ज्वल चरित्र के अगणित उदाहरण हैं।
अपने आप को तपश्चर्या की अग्नि में आहुति दे देने वाले, पर सतत विश्व मानव के उत्कर्ष में संलग्न ऋषियों की जीवनियां पढ़ने पर अन्तरात्मा उनके चरणों में पुष्पांजलि समर्पित करने को कहती है। वशिष्ठ विश्वामित्र कपिल, कणाद, कश्यप, जमदग्नि भारद्वाज, गौतम, पाराशर, याज्ञवल्क्य, जैमिनी गोभिल, पिप्पलाद, शुकदेव, कात्यायन, शंख, जरत्कारु, लोमश, शृंगी धौम्य, वैशम्पायन आदि ऋषियों ने अपने को तिल-तिल जलाकर संसार के लिए प्रकाश उत्पन्न किया। प्रसुप्त अन्तरात्मा को जगाने और सद्भाव युक्त सत् प्रेरणाएं उभारने के लिए अपनी ज्ञान धारा को सूत-शौनक निरन्तर प्रवाहित करते थे। धर्म कथाएं एवं गाथाएं उदात्त भावनाओं को उछालने का काम करती थीं। धर्म और संस्कृति के लिए मर मिटने वालों के भी अनेकों साहस भरे उदाहरण मौजूद हैं। धर्म मर्यादा की रक्षा के लिए बन्दा वैरागी का खौलते तेल के कढ़ाव में कूद जाना, हकीकतराय का हंसते-हंसते सिर कटा देना, गुरु गोविन्द सिंह के बालकों का दीवारों में चिने जाने के लिए तैयार हो जाना, आदि घटनाएं संकीर्ण स्वार्थों के दल-दल में लिप्त देशवासियों को लानत देती हैं। उन्हें उनसे उबरने और महानता की ओर अग्रगमन की प्रेरणा देती हैं।
यहां के निवासी सुख-साधन, धन-सम्पदा के संग्रह को नहीं आत्म शक्ति सम्पादन और उस परमार्थ प्रयोजनों में सदुपयोग को जीवन की सार्थकता मानते रहे हैं। गौतम बुद्ध अपने सुख सौभाग्य पर लात मारकर अज्ञान में डूबे हुए संसार का पथ प्रदर्शन करने के लिए घर छोड़कर निकल पड़े। महावीर ने संयम और अहिंसा का पाठ पढ़ाने के लिए अपना सम्पूर्ण जीवन ही उत्सर्ग कर दिया। भागीरथ राज सुख को त्याग कर दीर्घ काल तक प्यासी पृथ्वी को तृप्त करने के लिए पावन गंगा के अवतरण के लिए तप करते रहे। व्यासजी ने संसार को धर्म ज्ञान देने के लिए अष्टादश पुराणों की रचना में अपना जीवन खपा दिया। आदि कवि वाल्मीकि ने रामायण की रचना कर मानव जाति को कर्तव्य पथ पर अग्रसर होने के लिए प्रेरित किया। रोग पीड़ितों के कष्ट निवारण के लिए चरक, सुश्रुत वागभट्ट, धन्वंतरि प्रभृति ऋषि जीवन भर जड़ी-बूटियों धातुओं, विषों आदि का अन्वेषण करते रहे परिणामतः उन्होंने एक सर्वांगपूर्ण चिकित्सा शास्त्र का आविर्भाव किया। ज्योतिर्विद्या की महान् खोज का, आकाशस्थ ग्रह नक्षत्रों का मानवी स्वास्थ्य और पृथ्वी के वातावरण पर क्या प्रभाव पड़ता है का श्रेय इन ऋषियों को ही है। सूर्य सिद्धान्त, मकरन्द, ग्रहलाघव जैसे महत्व पूर्ण दुर्लभ ग्रन्थ ज्योतिर्विज्ञान के गूढ़ रहस्यों पर प्रकाश डालते हैं। बिना किसी वैज्ञानिक यन्त्र के अन्तरिक्ष विद्या के विकास में उन्हें कितना श्रम करना पड़ा होगा, यह सोचकर आश्चर्य होता है।
आज धर्म और अध्यात्म के नाम पर पाखण्ड फैलाने वाले तथाकथित साधु-ब्राह्मणों की कमी नहीं है जो इनकी आड़ में अपने स्वार्थों के लिए जन श्रद्धा का शोषण करते और अश्रद्धा को बढ़ावा देते हैं पर भारतीय संस्कृति में साधु ब्राह्मणों की एक गौरव पूर्ण परम्परा रही है। साधुता और ब्राह्मणत्व का एक मात्र आदर्श था जन मानस के अन्तरंग को उत्कृष्ट बनाने के लिए अपनी सामर्थ्य को सतत नियोजित किए रहना। दयानन्द, शंकराचार्य, कुमारिल भट्ट, समर्थ रामदास, तुकाराम, चैतन्य महाप्रभु, कबीर, विवेकानन्द, सिखधर्म के दस गुरु आदि असंख्यों धर्मगुरु लोक मंगल के कार्य में जीवन पर्यन्त घोर परिश्रम और परिभ्रमण करते रहे। उन्होंने लोक सेवा को जीवन मुक्ति से कहीं अधिक महत्व दिया। भगवान बुद्ध जब अपनी लीला समाप्त करने लगे तो उनके शिष्यों ने पूछा ‘‘आप तो अब मुक्ति के लिए प्रयाण कर रहे हैं।’’ बुद्ध ने उत्तर दिया ‘‘जब तक संसार का एक भी प्राणी भव बन्धन में बंधा हुआ है तब तक मुझे मृत्यु की कामना नहीं होगी। मानव जाति के उत्कर्ष के लिए में बारम्बार जन्म लेता रहूंगा।’’ भगवान बुद्ध के ये शब्द धर्म पथ का अवलम्बन लेने वालों को अध्यात्म के वास्तविक लक्ष्य का बोध कराते हैं। स्वामी दयानन्द योग साधना के लिए हिमालय गये किन्तु कुछ समय बाद उन्हें ईश्वरीय प्रेरणा हुई कि लोक सेवा को अपनाये बिना योग साधना का लक्ष्य पूरा नहीं होता। साधना के उपरान्त वापिस लौटे तो उन्होंने अपना सम्पूर्ण जीवन ही संव्याप्त अज्ञानान्धकार को मिटाने में खपा दिया। महात्मा शब्द को सार्थक करने वाले गांधी जी द्वारा देश के नव निर्माण के लिए किया गया तप कभी भुलाया न जा सकेगा। पांडित्य और विद्वता की सार्थकता आचरण में है, महामना मालवीय और लोक मान्य तिलक इसके प्रत्यक्ष प्रमाण थे।
देश की बाग डोर संभालने और शासन चलाने वालों का चरित्र कैसा होना चाहिए, इसके अनेकों उदाहरण भारतीय संस्कृति में भरे पड़े हैं। राजा जनक अपने गुजारे के लिए स्वयं हल चलाते थे। राजा कोष में से धन अपने लिए नहीं प्रयुक्त करते थे महर्षि विश्वामित्र को जब यज्ञीय लोकहित के कार्य के लिए धन की आवश्यकता पड़ी तो राजा हरिश्चन्द्र ने समस्त कोष ही सौंप दिया। छत्रपति शिवाजी ने विपुल सम्पत्ति समर्थ गुरु रामदास के चरणों में अर्पित कर दी और स्वयं उनके आज्ञानुसार एक ट्रस्टी की भांति राज्य सम्पत्ति की देख-रेख करते और शासन की व्यवस्था संभालते रहे। महाराणा प्रताप राजसुख की परवाह न करके जीवन भर स्वतन्त्रता संग्राम के धर्म युद्ध में लड़ते रहे। चाणक्य राज्य मन्त्री होते हुए भी एक फूंस की झोंपड़ी में गरीबी का जीवन जीते रहे। अपने निर्वाह के लिए राज्य-कोष से कुछ भी नहीं लेते थे। इन शासकों की जीवन गाथाएं त्याग-बलिदान की घटनाएं पढ़ने से हृदय गदगद हो उठता है।
आज की भांति जिनके पास धन सम्पत्ति होती थी उसे सात पीड़ियों तक के लिए तिजोरी में बन्द रखने की संकीर्ण परम्परा नहीं थी। एक हाथ से कमाने और न्यूनतम गुजारे से बचे अतिरिक्त धन को दूसरे हाथ से सहर्ष समाज के लिए देने की उदारता अपनायी जाती थी। भामाशाह ने जीवन भर की कमाई अथाह सम्पत्ति को निस्पृह भाव से राणाप्रताप को धर्म युद्ध के लिए दे दी। स्वतन्त्रता संग्राम में धन की आवश्यकता पड़ी तो राजा महेन्द्र प्रताप ने अपनी जमींदारी की सम्पूर्ण सम्पत्ति ही दे डाली। ‘सी. आर दास’ वकालत से हजारों रुपये कमाते थे पर वह सारा का सारा और कितनी ही बार कर्ज लेकर भी सार्वजनिक आवश्यकताओं की पूर्ति करते थे। जमुना लाल बजाज ने अपनी सारी सम्पत्ति गांधी जी के चरणों में सौंप दी और स्वयं स्वतन्त्रता संग्राम के एक सच्चे सेनानी की भांति काम करते रहे।
राजाराम मोहन राय, ईश्वर चन्द्र विद्या सागर, गोपाल कृष्ण गोखले, महादेव गोविन्द रानाडे, गणेश शंकर विद्यार्थी, श्रद्धानंद, सर्वदानन्द, हैड गेवार के जीवन चरित्र में भारतीय संस्कृति की उज्ज्वल झांकी देखी जा सकती है। सन् 1857 से लेकर स्वाधीनता के हिंसात्मक संग्राम के क्रान्तिकारी भगतसिंह, आजाद, बिस्मिल, सुभाष, खुदी राम सरीखे असंख्यों वीरों और 1921 से लेकर 1947 तक की अहिंसात्मक राज्य क्रान्ति में अगणित व्यक्तियों ने जो त्याग किये हैं उनकी गाथाएं पढ़ते सुनते हुए भुजाएं फड़कने लगती हैं।
मानवता के उत्कर्ष में भारतीय नारियां भी पीछे नहीं रही हैं। पुरुष के कंधा से कंधा मिलाकर वे जीवन के प्रत्येक क्षेत्र में महत्वपूर्ण भूमिका सम्पादित करती रही हैं। वेदों के मन्त्र दृष्टा जिस प्रकार विश्वामित्र, वशिष्ठ आदि ऋषि हुए हैं वैसे ही ऋषिकाएं स्त्रियां भी हुई हैं। ऋग्वेद में ऐसी अनेकों विदुषियों का उल्लेख मिलता है। गोधा घोष, विश्वावारा अपाला, जुहु, अदिति सरमा, रोमशा, लोपामुद्रा शास्वती, सूर्या, सावित्री आदि ब्रह्मवादिनी स्त्रियां न केवल वेद मन्त्रों की द्रष्टा थीं वरन् समय-समय पर उन्होंने यज्ञादि में आचार्य के गुरुतर पद का भली भांति निर्वाह किया। मनु की पुत्री इड़ा प्रकाण्ड याज्ञिक थी। उसने अपने पिता का यज्ञ स्वयं सम्पन्न कराया। महाभारत के शान्ति पर्व के अध्याय 30 में सुलभा नामक एक विदुषी का वर्णन है जिसने शास्त्रार्थ में जनक जैसे ब्रह्मज्ञानी के छक्के छुड़ा दिए थे। भागवत में स्वधा की पुत्री यमुना और धारिणी का वर्णन है। वे विज्ञान विद्या में निष्णात थीं। भारती देवी नामक महिला से शंकराचार्य को भी मात खानी पड़ी। प्रश्नों के उत्तर के लिए उन्हें समय की मोहलत मांगनी पड़ी। ज्ञान ही नहीं धर्म युद्ध में भी नारियों ने ऐतिहासिक भूमिका निभाई है। चित्तौड़ की रानियां, बूंदी की रानी दुर्गावती, झांसी की रानी लक्ष्मीबाई, चांद बीबी आदि के पराक्रम से युक्त घटनाओं को पढ़ने से रोमांच हो आता है।
भारत की सांस्कृतिक गौरव गाथा से इतिहास के असंख्यों पन्ने भरे पड़े हैं। यहां घर-घर में ऐसे नर-रत्न पैदा होते रहे हैं जिनके उज्ज्वल चरित्र प्रकाश स्तम्भों की भांति आज भी गिरी मनुष्य जाति के पथ प्रदर्शन के लिए प्रकाशमान हो रहे हैं। यह स्थिति इस देश में इसलिए बनी रही कि ऋषि प्रणीत संस्कृति के प्रति जन-जन में गम्भीर आस्था थी, सांस्कृतिक आदर्शों की रक्षा को हर व्यक्ति अपनी प्रतिष्ठा का प्रश्न और जीवन से भी अधिक मूल्यवान मानता था। इस स्थिति के उलटते ही देश का पतन और पराभव आरम्भ हुआ और परतन्त्रता के पास में लम्बी अवधि तक बंधना पड़ा जिसके संस्कार स्वतन्त्रता प्राप्ति के बाद भी बने हुए हैं।
----***----

अपनी सांस्कृतिक गरिमा धूमिल न होने पाये
*******

मैकक्रिडल नाम पाश्चात्य विचारक ने सिकन्दर के आक्रमणों पर एक पुस्तक लिखी है, जिसमें उसने मैगस्थनीज के इंदिक ग्रन्थ का उद्धरण दिया है। इस पुस्तक में उल्लेख है कि जब सिकन्दर भारत पर आक्रमण करने के लिए निकला, तब उसके गुरु अरस्तू ने उसे आदेश दिया कि भारत से लौटते समय दो उपहार लाना—एक गीता, तथा दूसरा कोई एक दार्शनिक सन्त। सिकन्दर जब वापस लौटने लगा तो उसने अपने ओनियोक्रोटस नामक एक सैनिक को आदेश दिया कि भारत के किसी सन्त को ढूंढ़कर ससम्मान ले आओ। सैनिक ‘दण्डी स्वामी’ जिसका उल्लेख ग्रीक भाषा में ‘डैडीमींग’ के रूप में हुआ है—सो मिला। दण्डी स्वामी से सिकन्दर के दूत ने मिलकर कहा—आप हमारे साथ चलें, सिकन्दर महान् आपको मालामाल कर देंगे। अपार वैभव आपके चरणों में होगा। अपनी सहज मुस्कान में दण्डी स्वामी ने उत्तर दिया—हमारे रहने के लिए शस्य-श्यामला भारत की पावन भूमि, पहनने के लिए वल्कल वस्त्र, पीने के लिए गंगा की अमृत धार तथा खाने के लिए एक पाव आटा पर्याप्त है। हमारे पास संसार की सबसे बड़ी सम्पत्ति आत्मधन है। इस धन की दृष्टि से दरिद्र तुम्हारा सिकन्दर हमें क्या दे सकता है? शक्ति एवं सम्पत्ति के दर्प से चूर सिकन्दर ने सैनिक की वार्तालाप को जब सुना तो विस्मित रह गया। अहंकार चकनाचूर हो गया। आध्यात्मिक सम्पदा के धनी इस देश के समक्ष नतमस्तक होकर चला गया।
मैक्समूलर ने एक एक पुस्तक लिखी है—‘इण्डिया वट कैन इट टीच अस।’ इस पुस्तक को पढ़ने से उनकी भारत के प्रति अगाध श्रद्धा भाव का पता लगता है। वे लिखते हैं कि—‘‘मैं विश्वभर में उस देश को ढूंढ़ने के लिए चारों दिशाओं में दृष्टि दौड़ाऊं, जिस पर प्रकृति देवी ने अपना सम्पूर्ण वैभव, पराक्रम एवं सौन्दर्य मुक्त हाथों से लुटाकर उसे पृथ्वी का स्वर्ग बना दिया है तो मेरा इशारा भारत की ओर होगा। यदि मुझसे पूछा जाय कि अन्तरिक्ष के नीचे वह कौन-सा स्थल है, जहां मनुष्य ने अपने अन्तराल में सन्निहित ईश्वर प्रदत्त उदात्त भावों को पूर्णरूपेण विकसित किया है तथा जीवन की गहराई में उतार कर कठिनतम समस्याओं पर विचार किया है उनमें अधिकांश को सुलझाया है, जिसे जानकर ‘कांट एवं प्लेटो’ जैसे दार्शनिकों से प्रभावित मनीषी भी आश्चर्यचकित रह जांय तो मेरी अंगुली सहज ही भारत की ओर उठेगी और यदि मैं अपने आपसे प्रश्न करूं कि हम यूरोपवासी जो अब तक केवल ग्रीक यहूदी एवं रोमन विचारों में पलते रहे हैं। किस साहित्य से वह प्रेरणा ले सकते हैं जो हमारे अन्तरंग जीवन को परिशोधित करे—उसे उन्नति की ओर अग्रसर करे—व्यापक एवं विश्वजनीन बनाये—सही अर्थों में मानवीय गुणों से सुसम्पन्न करे जिससे हमारे पंचभौतिक जीवन को ही नहीं, हमारी सनातन आत्मा को भी प्रेरणा मिले तो पुनः मेरी उंगली भारत की ओर उठ जायेगी।’’

प्रकृति-सौन्दर्य, सम्पदा एवं आत्मिक विचार सम्पदा का धनी यही वह देश है जिसके ज्ञान सागर में डुबकी लगाकर जर्मनी का प्रसिद्ध दार्शनिक शोपेनहावर कह पड़ा कि—‘‘विश्व के सम्पूर्ण साहित्यिक भण्डार में किसी ग्रन्थ का अध्ययन मानव विकास के लिए इतना उपयोगी एवं ऊंचा उठाने वाला नहीं है जितना कि उपनिषदों की विचारधारा का अवगाहन। इस सागर में डुबकी लगाने से मुझे शान्ति मिली है तथा मृत्यु के समय में भी शान्ति मिलेगी।
सम्प्रदाय, मजहब, जाति, वर्ग एवं राष्ट्रीय दीवारों से निकल कर मानवी सिद्धांतों एवं विश्व बन्धुत्व को प्रोत्साहन देने वाली यहां की ज्ञान सम्पदा ने प्रत्येक धर्म एवं मजहब के व्यक्तित्वों को प्रभावित किया है। औरंगजेब का भाई दाराशिकोह उपनिषदों के एक बार रसास्वादन के उपरान्त उसकी मस्ती में इतना डूबा कि निरन्तर छह माह तक काशी के पंडितों को बुलाकर उनकी व्याख्या सुनता रहा। दूसरों को भी उसका लाभ मिले—यह सोचकर उसने 1656 में स्वयं फारसी में उपनिषदों का अनुवाद किया। दाराशिकोह के इस भाषान्तर को फ्रेंच के विद्वान ‘एन्क्विटिल ड्युपैरो’ ने पढ़ा। उसकी रुचि इतनी बढ़ी कि सभी प्रमुख प्राच्य शास्त्रों, वेदों उपनिषदों का अध्ययन कर डाला। फारसी अनुवाद के आधार पर उसने 1801 में इनका लैटिन भाषा में अनुवाद किया। दाराशिकोह का फारसी अनुवाद एवं इन्क्विटिल का ईसाई अनुवाद अब भी मुस्लिम एवं ईसाई जगत में अत्यन्त श्रद्धा के साथ पढ़ा जाता है।
भारत जो प्रकृति की क्रीड़ास्थली है, जिसको प्रकृति ने अपने प्राकृतिक सौन्दर्य से विशेष रूप से संवारा है। जहां गंगा, जमुना एवं गोदावरी की धारायें सम्पूर्ण देश को अपने भौतिक एवं आध्यात्मिक अनुदानों से सिक्त करती हैं। हिमालय के शिखरों से दैवी चेतना का सतत प्रवाह चलता है। जहां ऋषियों की आध्यात्मिक एवं वैचारिक सम्पदा अब भी वातावरण में गुंजित होती है। वही देश जो कभी ‘स्वर्गादपि गरीयसी’ से सम्बोधित किया जाता था। आज आत्म विस्मृति में पड़ी अपनी गौरव गरिमा को भूल चुका है। इस देश के तेतीस करोड़ नागरिक कभी तेतीस करोड़ देवताओं के रूप में जाने जाते थे। यह आध्यात्मिक विचारधारा की ही परिणति थी जिसने चिंतन एवं चरित्र में, व्यक्तित्व में उतर कर देवतुल्य बना दिया। देव मानवों को जन्म देने वाली प्राकृतिक एवं आध्यात्मिक वातावरण से ओत-प्रोत इस पावन भूमि में अब भी वे विशेषतायें मौजूद हैं—जिनका अवलम्बन लेकर मनुष्य को देवोपम बनाया जा सके।
इस देश के पास ऋषियों की विरासत वैचारिक पूंजी है और साथ में प्रकृति का अनुदान भी जिसने प्राच्य से लेकर पाश्चात्य तक हिन्दू, मुसलमान, सिक्ख, ईसाई सभी मतावलम्बियों को प्रभावित किया है। मैक्समूलर से लेकर दाराशिकोह तक की श्रद्धा इसके प्रति समय-समय पर प्रकट होती रही है। आवश्यकता भारतीय मानस की तमिस्रा को तोड़ने की है, जो तमस् में सोया पड़ा है। आत्म-विस्मृति को तोड़ने के लिये व्यापक स्तर पर विचार-क्रान्ति की मशाल जलानी होगी। आलस्य एवं प्रमाद की जड़ता में डूबी जन-चेतना को उस गर्त से निकलने के लिए व्यापक स्तर पर अभियान छेड़ना होगा।
भारतीय संस्कृति में समन्वय की अद्भुत विशेषता रही है। यही कारण है कि युगों-युगों के घात-प्रतिघात के बावजूद भी वह अपना अस्तित्व बनाये हुए है। अपनी विशालता एवं महानता के कारण वह सदा दूसरी संस्कृतियों को अपने भीतर समाहित करती रही है। कितने ही आक्रमणकारी, आततायी आये—कितनी ही जातियों का यहां आवागमन हुआ किन्तु वह अक्षुण्ण बनी रही। जो कभी विजय का गान गाते, यहां उत्साह में झूमते हुए आये थे, वे इस संस्कृति के विशाल समुद्र में विलीन हो गये। उन्हें इससे पृथक करना सम्भव नहीं।
उनमें से प्रत्येक की कोई न कोई भाषा, धर्म अथवा संस्कृति रही होगी, प्रत्येक की कुछ अपनी आदतें रही होंगी, अपने विचार एवं रीति-रिवाज भी रहे होंगे—लिखित-अलिखित उनका कुछ साहित्य रहा होगा किन्तु इनमें किसी भी वस्तु या विचार का अब कोई अलग अस्तित्व नहीं है। मुसलमानों के आगमन से पूर्व यहां जितनी जातियां, चाहे वे यवन हों, हूण हों या तुर्क, मंगोल हों या यूनानी, सभी इस संस्कृति के सागर में समाकर एक रूप हो गयीं। भारत की सांस्कृतिक महानता में दूसरी जातियों का भी महान योगदान है। ‘यह ऐसी सांस्कृतिक रसायन’ है जिसमें विभिन्न संस्कृतियों के रस समाहित हैं।
एकता एवं समन्वय की विशेषता की भावाभिव्यक्ति महाकवि रवीन्द्रनाथ टैगोर ने अपनी एक कविता में इस प्रकार की है—‘‘यह भारत देश महानता का केन्द्र है। ओ मेरे हृदय! इस पवित्र तीर्थ में श्रद्धा से अपनी आंखें खोलो। किसी को भी ज्ञात नहीं है कि किसके आमन्त्रण पर मनुष्यता की कितनी ही धारायें तीव्र वेग से प्रवाहित होती हुई कहां-कहां से आयीं और इस महासमुद्र में समा गयीं। आर्य, अनार्य, द्रविण और चीनी वंश के लोग यहां हैं। शक, हूण, पठान और मंगोल जैसी जातियां आयीं और सभी एक शरीर में समाकर एक हो गयीं। इस देश के हृदय में प्रवाहित रक्त में सबका स्वर ध्वनित हो रहा है।
न केवल इनकी संस्कृतियों की विशेषताओं को अपनाया वरन् अपनी सांस्कृतिक विशेषताओं का लाभ भारत ने समस्त विश्व को दिया। कभी उसने अपनी महानता द्वारा सम्पूर्ण विश्व का नेतृत्व किया और ज्ञान-विज्ञान की अनेकानेक विद्याओं से विश्व को परिचित कराया। अपनी सांस्कृतिक गौरव-गरिमा, चरित्रनिष्ठा, ज्ञान के प्रति अगाध श्रद्धा मानव मात्र को एकता के सूत्र में बांधने वाले तत्व ज्ञान ने ‘मैक्समूलर’ जैसे यूरोपीय विद्वान को नत-मस्तक किया और यह कहने पर बाध्य किया कि ‘‘विश्व को शान्ति, एकता, समता और शुचिता का सन्देश देने में कोई देश समर्थ हो सकता है तो वह भारत ही होगा। भारत का तत्व ज्ञान मनुष्य के व्यावहारिक जीवन में समाविष्ट हो सके तो इस भूमण्डल पर स्वर्गीय परिस्थितियों का दिग्दर्शन कर सकना सम्भव है। मेरा विश्वास है कि जब कभी भी संसार को एकता के सूत्र में आबद्ध किये जाने के प्रयत्न होंगे तो इसके लिए भारतीय तत्वज्ञान से ही दिशा एवं प्रेरणा लेनी होगी।’’

कभी इस देश का ज्ञान यहां के निवासियों के चरित्र में झलकता था अर्थात् ज्ञानवाणी की चर्चाओं तक सीमित न रहकर व्यवहार का अंग बना था। फलस्वरूप तेतीस करोड़ व्यक्तियों का यह देश तेतीस करोड़ देवताओं के रूप में प्रख्यात था। स्वर्णिम युग के उस गौरव से विभूषित इस देश की वर्तमान स्थिति पर विचार करते हैं तो भारी निराशा होती है तथा इस बात पर शक होता है कि विश्व का नेतृत्व करने वाला क्या यही वह देश है जिसने विश्व वसुन्धरा में कभी अपने ज्ञान एवं विज्ञान की जानकारियों से सुख-समृद्धि एवं शांति की गंगा बहाई थी।
सर्वविदित है कि ज्ञान की सार्थकता आचरण में है। उसकी उपयोगिता आचरण की शुद्धि में है। कभी वह चरित्र की निर्मलता, पवित्रता एवं श्रेष्ठता के साथ जुड़कर विश्व भर में अपनी ध्वजा-पताका फहराने में समर्थ बना। आज वही चरित्रनिष्ठा को खोकर चर्चा एवं वाक्-विलास का साधन मात्र बनकर रह गया है। ज्ञानराशि के उत्तराधिकारी होते हुए देशवासियों के आचरण में भारी गिरावट आई है। गीता, उपनिषद, वेद जैसे ज्ञान के अगाध स्रोत हमारे पास हैं। अनेकों शास्त्र एवं पुराण हमें उपलब्ध हैं। ऋषियों के ज्ञान-विज्ञान का संचित कोष हमें विरासत के रूप में प्राप्त है जो दूसरे देशों में इतने विपुल परिमाण में अनुपलब्ध है किन्तु आज उनके उपदेशों पर चलने की हम में शक्ति नहीं है। ‘‘एक ही ब्रह्म फैलकर अनेक हो गया।’’ यह सूक्ति तो प्रत्येक को याद है किन्तु हमारा आचरण इसके विपरीत हो गया है। आडम्बरों, रूढ़ियों, जाति-पांति, रीति-रिवाजों में इतने ग्रस्त हैं कि उपरोक्त ज्ञान काम नहीं आता। ‘‘एकोऽहम् बहुस्यामि’’ की दुहाई देने वाले मनुष्य-मनुष्य के बीच भेद करते देखे जाते हैं तो भारी निराशा होती है और ज्ञान की पवित्रता पर शक होने लगता है।
पतन का दूसरा कारण बना मिथ्या अहंकार। मनीषियों का मत है कि कोई भी संस्कृति परस्पर आदान-प्रदान से ही समृद्ध बनती है। सबसे अलग कूपमण्डूक में रहकर जीने वाले समाज की संस्कृति स्वभावतः सीमित और संकीर्ण होगी। जबकि अपने में दूसरों की विशेषताओं को समाहित करने वाली संस्कृति अपनी सम्पन्नता बढ़ाती जाती है। संसार से रूठकर ज्ञान के मिथ्या अहंकार में ग्रस्त अलग बैठने का भाव ही संस्कृति को ले डूबता है। विश्व की अनेकों संस्कृतियां परस्पर सांस्कृतिक विनिमय रुक जाने के कारण ही काल के गर्भ में समा गईं। उनका कोई चिन्ह अब शेष नहीं रहा। जिन्होंने आदान-प्रदान के लिए अपने दरवाजे खुले रखे वे अक्षुण्ण बनी रहीं। संस्कृति का सर्वाधिक विकास सम्पर्क से होता है। पिछला इतिहास इस बात का साक्षी है। भारत से ज्ञान एवं विज्ञान का आलोक बिखेरने के लिए समय-समय पर परिव्राजक विश्व के अनेक देशों में जाते रहे। दूसरे देशवासियों को भी इसका लाभ मिला। परिव्राजक अपने साथ दूसरी संस्कृतियों में समाहित ज्ञान की अनेकानेक धाराओं को अपने साथ लाते थे। सर्वांगीण प्रगति में भौतिक एवं आध्यात्मिक समृद्धि में सांस्कृतिक विशेषताओं के आदान-प्रदान का विशेष योगदान रहा।
कालान्तर में यह परम्परा टूट गई। प्रगति के इस युग में नित नई ज्ञान की शाखाओं का आविष्कार हो रहा है। उसका लाभ भी तभी मिल पाता है जब परस्पर सम्पर्क का अनवरत क्रम बना रहे। पिछले अन्धकार युग में हमने अपने ज्ञान के अहंकार में विश्व से सम्पर्क तोड़ लिया। आध्यात्मिक ज्ञान की दृष्टि से समर्थ होते हुए भी भौतिक ज्ञान की उपेक्षा करने से प्रगति क्षेत्र में पिछड़ गये। पश्चिमी देशों ने भौतिक क्षेत्र में प्रबल पुरुषार्थ किया और समुन्नत होते गये। उनके ज्ञान का लाभ लेने से हमने इन्कार कर दिया और भौतिक प्रगति को जीभर कोसा। फलस्वरूप भौतिक दृष्टि से हम उतने ही पिछड़ते चले गये।
बीसवीं सदी के इस भौतिकवादी युग में जबकि सम्पूर्ण विश्व की निगाहें भारत की ओर लगी हैं, उसे अपनी चरित्र निष्ठा को जागृत करना होगा। भौतिक क्षेत्र में उस देश ने अपने पिछले पूर्वाग्रहों को छोड़कर नई करवट ली हैं। प्रगति के लिये भी उसने नया प्रयास किया है और तदनुरूप सफलतायें भी पाई हैं। परस्पर सम्पर्क से दूसरों के ज्ञान का लाभ मिला और भौतिक प्रगति का मार्ग प्रशस्त हुआ है। विकास मार्ग का एक अवरोध समाप्त हुआ। दूसरा कदम उठाना होगा—देश में चरित्र निष्ठा को जगाने का।
यह सम्भव हो सके तो भारतीय संस्कृति एवं उसका तत्व ज्ञान अब भी विश्व को दिशा देने में सक्षम है। विश्व को एकता, समता एवं शुचिता में आबद्ध करने में अपनी संस्कृति पूर्णतः समर्थ है। देश में इन दिनों आई वैचारिक एवं आध्यात्मिक क्रान्ति की लहर इसी बात का संकेत देती है कि भारत अपने सांस्कृतिक गौरव-गरिमा को प्राप्त करने के लिए इस युग संक्रांति काल में प्रयत्नशील रहे तो अगले दिनों वह न केवल अपने अतीत के गौरव को वापस लायेगा वरन् समस्त विश्व को नेतृत्व करेगा।
----***----

नव निर्माण में देव संस्कृति की भूमिका
*******

देव संस्कृति चिरपुरातन समय से ही समूचे विश्व के हर क्षेत्र एवं समुदाय की सद्भावनाओं और सत्प्रवृत्तियों से अनुप्राणित करने में समर्थ रही है। यदि विश्व को आज की परिस्थितियों में एक सूत्र में बांधने की बात सोची जाय तो एक ही संस्कृति ‘विश्व संस्कृति’ की बात मस्तिष्क में आती है। ऐसा स्वरूप देव संस्कृति का ही बनता है, जो सारे विश्व की अनेकानेक संस्कृतियों के उपयोगी एवं महत्वपूर्ण अंशों का समुच्चय है। इस दृष्टि से भारतीय संस्कृति ही ऐसी है जिसे अनायास ही मानवी संस्कृति—देव परम्पराओं के उत्कृष्टतम स्वरूप की मान्यता मिल सके।
भारत भूमि की परम्परागत महानता मात्र इतने तक ही सीमित नहीं रही है कि यहां के निवासी समर्थ, सुसंस्कृत एवं समृद्ध भर थे। यदि बात इतनी छोटी होती तो इस प्रकार के उदाहरण अन्यत्र भी खोजे जा सकते थे। अपनी-अपनी परिधि में अपने-अपने ढंग से सभी उत्कर्ष अभ्युदय के प्रयत्न करते एवं योग्यता परिस्थिति के अनुरूप सफल भी होते रहते। कौन कितना सफल हुआ—अन्तर मात्र इतने का रहा। परिणामों में इस अनुपात से अन्तर तो रहेगा, पर तथ्यों एवं प्रयासों को असाधारण एवं अनुपम नहीं कहा जा सकता। भारत भूमि को ‘स्वर्गादपि गरीयसी’ इसलिए कहा जाता है उसके अपने कुछ मौलिक निर्धारण एवं प्रयास थे। इनमें सर्वोपरि यह था कि जो पाया जाय उसे बिना अपने पराये का भेदभाव किये बांटा-बिखेरा जाय। इस विभाजन-वितरण में विशेषतया अधिक जरूरतमंदों को प्राथमिकता देने की नीति का पूरा-पूरा समावेश किया गया। सूर्य की ऊर्जा, बादलों की सरसता एवं वायु की सजीवता बनकर इस धरती पर निवास करने वाले मनुष्यों को नहीं वरन् समूचे जीव जगत् को सुखी समुन्नत बनाने में अपनी क्षमता लगाती है, फलतः कृतज्ञता भरा सम्मान भी पाती है।
स्वर्ग लोक के निवासियों की सम्पदा उन्हीं के काम आती है। धरती वाले उस वैभव का लाभ कहां उठा पाते हैं? देवताओं में देने की प्रवृत्ति तो है, पर साथ ही है यह इस स्तर की कि जो अनुनयपूर्वक मांगे उसे को अनुग्रह रूप में दिया जाय। बिना मांगे स्वतः विपन्नता को तलाशना एवं बिना याचना के उस विषमता को निरस्त करने के लिए जा पहुंचना यह विशेषता धरती के देवमानवों में ही पाई जाती है। व्यवहार में इसे तब देखा जाता है जब कभी भूकम्प, दुर्भिक्ष, बाढ़ अग्नि काण्ड, महामारी, दुर्घटनायें सामने आती हैं। अनेकों भावनाशील उस समय अपनी सहायता लेकर संकट-ग्रस्तों की सहायता को दौड़ते हैं।
यही एक प्रमुख कारण है कि देवमानवों की मनःस्थिति एवं जीवन चर्या की सुरदुर्लभ कहा गया है। इस आनन्द से वंचित रहने के कारण देवता धरती पर उतरते और मानव जन्म लेकर अपने को कृतकृत्य करते हैं। भारत भूमि को ‘स्वर्गादपि गरीयसी’ इसी दृष्टि से कहा जाता रहा है कि इस पर जन्मे और बढ़े व्यक्ति सदा से यह ध्यान रखते रहे कि उन्हें हर स्तर का वैभव प्रचुर परिणाम में कमाना तो है, अकेले खाना नहीं है। वरन् जो भी कुछ हाथ में है उसे अपने से अधिक अभाव ग्रस्तों को प्राथमिकता देते हुए व्यापक क्षेत्र में वितरित करना है।
अतीत के विभूतिवानों-देवमानवों की इस विशेषता का सर्व विदित प्रमाण यह भी है कि उनने अपने देश के कोने-कोने में सुसंस्कारिता का वैभव बढ़ाने में कोई कमी न रखी। इसके अतिरिक्त समस्त वसुधा को अपना कुटुम्ब मानकर कष्ट साध्य यात्रायें करते हुए वे वहां जा पहुंचे, जहां पिछड़े पन का अनुपात-अपेक्षाकृत अधिक था। इतिहास साक्षी है कि अभ्युदय का वातावरण बनाने के लिए विश्व के कौने-कौने में इस भूमि की प्राणवान् आत्मायें पहुंचती और वहां सर्वतोमुखी प्रगतिशीलता का वातावरण बनाती रही है। बादलों की गरिमा इसीलिए है कि वे जहां भी पहुंचते हैं, सरसता का उपहार देते हैं सूर्य की वन्दना इसीलिए है कि उसका सम्पर्क क्षेत्र गर्मी और रोशनी से रहित रह नहीं सकता। भारत के देवमानवों ने विश्व को जो अजस्र अनुदान दिये हैं, उनका कृतज्ञता पूर्वक अनन्तकाल तक स्मरण किया जाता रहेगा।
दुर्भाग्यवश मध्यकाल के अन्धकार युग ने इस ‘स्वर्गादपि गरीयसी’ भारतभूमि की सारी विशेषताओं का अपहरण कर लिया। पतन और पराभव ही पल्ले रह गया। अब हम दानी नहीं, मात्र याचक बनकर रह गये हैं। शासन, अर्थ, शिक्षा, विज्ञान आदि भौतिक क्षेत्रों में ही नहीं वरन् संस्कृति की दृष्टि से भी भारत वर्ष अब आयातक भर है। निर्यातक बनाने की स्थिति तो अभी तक नहीं बन पाई। इस दृष्टि से ईसाई मिशन निर्यातक होने का गौरव प्राप्त करते हैं। इस देश के साधु-बाबा, धर्म प्रचारक और दूसरे लोग कभी विदेश जाते हैं तो लालच की आंखें और याचना की झोली भर लेकर बाहर पहुंचते हैं। बहाने बनाने के हजार रास्ते हैं। मांगने के लिए भी अनेकों सच्चे झूठे कारण एवं पाखण्ड खड़े किये जा सकते हैं। दृष्टि तो वही रही, जिसके कारण उनके प्रति जन साधारण की श्रद्धा घटती और प्रभावोत्पादक सामर्थ्य मिटती है।
सर्वविदित है कि भौतिक वादी दृष्टिकोण और सम्पन्नता के दुरुपयोग ने नैतिक मूल्यों का बुरी तरह ह्रास किया है। फलतः स्नेह सहयोग में भारी कमी आयी है। स्वार्थपरता और निष्ठुरता बढ़ने से सारा प्रचलन ही उलट गया है। विषाक्त वातावरण ने जन जीवन को अनिश्चित, अशान्त और आतंकित कर दिया है। इन दिनों समृद्धि तो निश्चित रूप से बढ़ी है पर साथ ही यह भी स्पष्ट है कि पूर्वजों की स्वल्प साधनों वाली स्थिति की तुलना में वह अत्यन्त तुच्छ और कष्टकारक बनकर रह गयी है। इस व्यापक विपन्नता को दूर करने के लिए भारत अभी भी इस स्थिति में है कि पूर्वजों के प्रतिपादनों और निर्धारणों से विश्व मानव को अवगत करते हुए वह यह सुझाये कि विनाश के कगार पर खड़ी सभ्यता को पीछे लौटाने एवं शान्तिपूर्वक जीने का क्या तरीका हो सकता है?

निस्सन्देह भारत बहुत कुछ खो चुका। उसके पास जो भी कुछ बचा है अत्यन्त अस्त-व्यस्त और नष्ट-भ्रष्ट है। फिर भी उसके कुछ टुकड़े ऐसे हैं, जिन्हें अभी भी डूबते को तिनके के सहारे की तरह प्रयुक्त किया जा सकता है उदाहरणार्थ संयुक्त परिवार पद्धति, पतिव्रत धर्म, जीवित और मृतक पूर्वजों के लिए, चरण स्पर्श, श्राद्ध और तर्पण जैसे माध्यमों से कृतज्ञता ज्ञापन, परलोक पर विश्वास से नीति-नियन्त्रण, परमार्थ के लिए अंशदान, प्राणियों के प्रति करुणा, स्वल्प में सन्तोष जैसे अनेकों प्रचलन ऐसे हैं कि उन्हें विश्व व्यवस्था में सुनियोजित रूप से प्रचलित करने की बात नये सिरे से, नये प्रयत्नों से उठाई जा सके तो भारत वैसा ही श्रेयाधिकारी हो सकता है जैसा कि समर्थ प्रभुता सम्पन्न राष्ट्र अपनी शस्त्र सम्पदा व साधनों के माध्यम से वर्चस्व प्राप्त कर रहे हैं। आवश्यकता मात्र समर्थता एवं प्रभुत्व की परिभाषाएं बदलने की है। यह पुरुषार्थ यदि किया जाना है, तो वर्तमान प्रतिकूल परिस्थितियों में ही। यह असंभव नहीं, पूर्णरूपेण ससम्भव है।
वैभव न सही, दिशा दे सकने वाला आलोक अभी भी पूर्वजों की तिजोरियों में भरा पड़ा है और उसका प्रमाण परिचय अभी भी अपने टूटे झोंपड़ों में, अपने अस्तित्व को ज्यों का त्यों जीवित रखे है। यह बपौती भी इतनी मूल्यवान है कि इसे संसार की मण्डी में प्रस्तुत किया जा सके तो विचार शीलता इसका महत्व समझे बिना न रहेगी। इतना ही नहीं, उसे अपनाये जाने की भी पूरी-पूरी संभावना है, क्यों कि उस महान् अनुसरण के विकल्प में एक ही मार्ग बच रहता है—‘‘मनुष्य समुदाय द्वारा सामूहिक आत्महत्या का वरण किया जाना।’’

आदर्शवादिता की बातें करना और व्यवहार में उन आदर्शों से ठीक विपरीत आचरण करना जितना निन्द्य और गर्हित है सम्भवतः उतना बुरा अनैतिक कर्मों में प्रवृत्त होना भी नहीं है। क्योंकि इस प्रकार का आचरण अनीति पूर्ण तो होता ही है, उनसे सिद्धान्तों की बातें कह कर उसे ढकने दबाने की एक और अनैतिकता स्वभाव में समाविष्ट हो जाती है। इसीलिए स्वामी विवेकानन्द ने कहा है, ‘तुम आदर्शों की बात करो और उन्हें अपने व्यवहार में न उतारो तो तुमसे चोर, डाकू और लुटेरे अच्छे, कम से कम कथनी और करनी का अन्तर तो नहीं होता।’

दुर्भाग्य से इन दिनों ये प्रवंचना पूर्ण स्थिति बहुत सघनता के साथ पाई जाती है। उदाहरण के लिए दहेज को ही लिया जाए। प्रत्येक व्यक्ति दहेज प्रथा की बुराइयां गिनाते नहीं थकता और पानी पी-पीकर इस कुरीति को कोसता है। इस विषय पर किसी से भी अपने विचार व्यक्त करने के लिए कहा जाए वह इसका अन्त अनिवार्य रूपेण चाहता प्रतीत होता है। लेकिन अधिकांश व्यक्ति जब अवसर आता है तब मजबूरी के नाम पराये, घर के, अन्य किन्हीं सम्बन्धितों का दबाव बताकर अपने लिए बचाव का रास्ता खोज लेते हैं और दहेज के लिए मुंह फाड़ने लगते हैं। इस दोहरी रीति-नीति को जीवन के अन्यान्य क्षेत्रों में भी स्पष्टतया देखा जा सकता है। ईमानदारी, परिश्रम, लगन, दायित्वनिष्ठा, कर्तव्य परायणता, उदारता आदि गुणों या आदर्शों की हर कोई सराहना करता है तथा उनका पालन आवश्यक बताता है किन्तु जब बात उनके पालन पर आती है तो लोग बगलें झांकने लगते हैं।
आदर्शों के प्रति यह दोहरी और दोगली दृष्टि न हमारी संस्कृति का अंग रही है और न इस संस्कृति के प्रणेताओं में कहीं इस तरह का छद्म देखने में आया है। बल्कि इस तरह के हजारों उदाहरण हमारे सांस्कृतिक इतिहास में भरे पड़े हैं। जिनमें लोगों ने आदर्शवादिता को पराकाष्ठा के स्तर पर पालन किया। आदर्शों के लिए हमारे मनीषियों ने एक अनूठा शब्द खोजा है—जीवन मूल्य। आदर्शों को जीवन मूल्य कहा गया है—अर्थात् जीवन का मूल्य देकर भी जिन पर दृढ़ रहा जाना चाहिए। मनुष्य को सबसे बढ़कर जीवन ही प्रिय है। संसार की समस्त सम्पदाओं की तुलना में वह जीवन को ही प्रधानता देता है। मनीषियों ने जीवन के ऊपर भी आदर्शों को प्रधानता दी है। यह विस्मय विमुग्ध कर देने वाली बात है कि जिस जीवन की तुलना में सब कुछ तुच्छ है वह जीवन आदर्शों के लिए बलि चढ़ाना श्लाघनीय समझा गया है।
आदर्शों की यह पराकाष्ठा ही हमारी संस्कृति की विशेषता रही है। भारतीय संस्कृति के इतिहास का पन्ना-पन्ना इस प्रकार के उदाहरणों से भरा पड़ा है। जिन लोगों ने इन आदर्शों के लिए अपने जीवन को भी दांव-पर चढ़ा दिया उन्हें मनीषियों ने अवतार कह कर सम्बोधित किया एवं सराहा और पूजा है। पिता की आज्ञा का पालन करने के लिए भगवान राम द्वारा राजमहल में उपलब्ध होने वाली सुविधाओं का त्याग कर जंगल में वनवासी बनकर रहने लगने का उदाहरण विख्यात है। लक्ष्मण ने अपने भाई के प्रति कर्तव्य-पालन के लिए तमाम सुख सुविधाओं को छोड़ दिया। भ्रातृ-प्रेम का इतना अनूठा उदाहरण संसार के किन्हीं अन्य देशों में मिलना दुर्लभ है। भरत द्वारा राज्य को धरोहर मानकर सम्हालने तथा स्वयं तापस वेश धारण कर जीवन व्यतीत करने का उदाहरण भी अपने ही जातीय इतिहास में मिलता है।
सत्य के लिए अपना सारा जीवन, राजपाट आदि सब सुख सुविधाएं छोड़कर श्मशान में बिक जाने का हरिश्चन्द्र जैसा उदाहरण अन्यत्र नहीं मिलता। महारथी कर्ण और राजा बलि द्वारा दान धर्म की पराकाष्ठा को स्पर्श कर लेने का गौरव पूर्ण अध्याय भी अपने ही इतिहास में जुड़ा हुआ है। कर्ण जानते थे कि कवच-कुण्डल देने से वे मर सकते हैं, उनके लिए जीवन संकट उपस्थित हो सकता है, परन्तु इन्द्र जब उनके सामने याचक बनकर उपस्थित होते हैं, और इन्द्र ही क्यों कोई भी क्यों न हो? उनके लिए न करते नहीं बनता। कर्ण के पिता सूर्य जब इस षड्यन्त्र का पर्दाफाश करते हुए अपने पुत्र को सचेत करते और व्यावहारिक बनने का उपदेश देते हैं तो कर्ण यही कहते हैं कि मैं व्यावहारिकता का ही निर्वाह कर रहा हूं। थोड़ी चीज देकर अधिक प्राप्त करना लाभदायक सौदा ही कहा जायेगा। यह नश्वर शरीर तो एक न एक दिन नष्ट होना ही है। आज होता है या कल होता है इससे क्या अन्तर पड़ता है। मैं इसके बदले अमर कीर्ति प्राप्त कर रहा हूं तो इसमें घाटे की क्या बात है?

नियम और अनुशासन की मर्यादा तोड़ने पर राजा हंसध्वज ने अपने पुत्र को भी दण्डित करने से नहीं बख्शा। जब देश रक्षा के लिए हर युवक को युद्ध में जाने का निर्देश दिया और सभी युवा व्यक्ति रणा-गण में पहुंच गये तो उन्हें पता चला कि राजकुमार सुधन्वा इस अनुशासन मर्यादा का उल्लंघन कर अपनी नवविवाहित पत्नी के साथ प्रणय-लीला में उलझे हुए हैं। राजपुत्र होने के साथ-साथ सुधन्वा नव-विवाहित भी थे। हंसध्वज चाहते तो पुत्र को क्षमा कर सकते थे, परन्तु कर्तव्य सो कर्तव्य। नियम सो नियम। राजाज्ञा का उल्लंघन करने वालों को जो दण्ड दिया जाना घोषित किया गया था, वही दण्ड उन्होंने अपने पुत्र को भी दिया। अनुशासन तोड़ने वालों के लिए गरम तेल में डाल देने का दण्ड निर्धारित था, सो सुधन्वा को भी यही दण्ड दिया गया।
शरणागत की रक्षा करना भारतीय धर्म और संस्कृति का गौरव रहा है और इस गौरव को इतिहास पुरुषों ने बड़े से बड़ा त्याग कर भी स्थापित किया है। राजा शिवि ने अपनी शरण में आये पक्षी की रक्षा के लिए उसका शिकार कर रहे बाज को अपनी जांघ का मांस खिला कर अद्भुत शरणागत वत्सलता के साथ-साथ उदार साहसिकता का भी परिचय दिया। मयूर ध्वज ने अपने पुत्र का मांस खिला कर अभ्यागत की इच्छा पूरी की। इस तरह के प्रसंगों में वैचित्र्य के साथ-साथ अस्वाभाविकता भी है, परन्तु जिन्होंने मृत्यु के आरपार देखा है उनके लिए इनमें कुछ भी विचित्र या अस्वाभाविक नहीं है। आदर्शों की पराकाष्ठा तक पहुंचने के लिए जो कुछ भी किया जाता है, वह व्यावहारिक है। जब जीवन क्षण भंगुर है और एक न एक दिन मर ही जाना है, शरीर को मिटना ही  है तो क्यों न आदर्शों के लिए मरा जाय? नियतिगत या स्वाभाविक मृत्यु की अपेक्षा किसी सिद्धान्त के लिए, आदर्श के लिए मरना अधिक स्तुत्य है।
मृत्यु का रहस्य समझने वालों के लिए उत्सर्ग उसी प्रकार है जिस प्रकार सामान्य व्यक्ति लाखों रुपयों का पुरस्कार प्राप्त करने की आशा में एक दो रुपये का लाटरी टिकट खरीद लेता है। लाटरी के टिकट खरीदने पर लखपति बनने की सम्भावना तो फिर भी नगण्य-सी रहती है, किन्तु आदर्शों के लिए उत्सर्ग करने वाला व्यक्ति अपने प्राप्तव्य के सम्बन्ध में शत प्रतिशत निश्चिन्त रह सकता है। जिन लोगों ने आदर्शों के लिए उत्सर्ग किया उनकी दृष्टि में यद्यपि मरने के बाद किसी प्रकार की श्रेय कामना नहीं रही, फिर भी उनके लिए श्रेय सुरक्षित है। श्रेय नहीं भी मिले तो भी किसी उद्देश्य के लिए आत्मोत्सर्ग करने वाली बात से मिला आत्म सन्तोष कहीं नहीं जाता।
आदर्शों की यह पराकाष्ठा अपनी संस्कृति की धरोहर है। यदि इस पराकाष्ठा पर नहीं पहुंचा जा सके तो भी कम से कम कथनी और करनी में साम्य तो रखा ही जा सकता है। हम भी इसी ऋषि परम्परा के अनुगामी हैं, उन नर वीरों की सन्तानें हैं, यह ध्यान में रखते हुए आदर्शों की प्रवंचना से तो बचा ही जाना चाहिए। इस छलना से बचकर ही अपनी संस्कृति के प्रति गौरव भाव जागृत और जीवन्त रखा जा सकता है।
सांस्कृतिक पुनरुत्थान—युग की परम आवश्यकता
*******

संस्कृति मनुष्य के अन्तरंग को विकसित करती है सभ्यता बहिरंग जीवन को संवारती है। अन्तरंग एवं बहिरंग के सम्मिलित स्वरूप से प्रगतिशील जीवन का समग्र एवं स्वस्थ स्वरूप बनता है। व्यक्ति एवं समाज के उत्थान-पतन में इन दोनों की समन्वित भूमिका होती है। संस्कृति मनुष्य की प्रकृति का निर्माण करती है, विचार एवं चिन्तन को आधार देती है। सभ्यता से आकृति-बाह्य जीवन शैली विकसित होती है। बहिरंग जीवन को—संस्कृति को प्राण की संज्ञा दी जा सकती है। कलेवर का स्वरूप कैसा होगा यह अन्तरंग के प्राण तत्व के ऊपर निर्भर करता है। व्यक्ति अथवा समाज का स्वरूप व्यवहार एवं चरित्र कैसा होगा, यह इस बात पर निर्भर करता है कि जिस सांस्कृतिक परिवेश में वे सांस ले रहे हैं, इसका स्तर कैसा है? सभ्यताओं के उद्भव विकास एवं पराभव की घटनाओं में सांस्कृतिक मूल्यों की ही प्रधान भूमिका होती है। सभ्यताओं का अपना कोई स्वतन्त्र अस्तित्व नहीं होता। वे तो संस्कृति के अनुरूप ढलती, बनती तथा परिवर्तित होती रहती हैं। स्पष्ट है कि सांस्कृतिक मूल्य ही समाज के मेरुदण्ड है—समाज को गढ़ने अथवा पराभव के गर्त में ढकेलने के प्रधान कारक हैं।
मनुष्य का चिंतन एवं चरित्र संस्कृति के अनुरूप ही बनता है संस्कृति में जिस प्रकार के वैचारिक मूल्यों का समावेश होगा, व्यक्ति एवं समाज का वैसा ही स्वरूप होगा। वर्तमान समय में समाज के ऊपर दृष्टिपात करने पर यह निष्कर्ष निकलता है कि चारित्रिक दृष्टि से मनुष्य का पतन इतना कभी नहीं हुआ। चोरी, डकैती, हिंसा, बलात्कार जैसे अपराधों में दिन प्रतिदिन वृद्धि होती जा रही है। दैनिक पत्र-पत्रिकायें इन्हीं घटनाक्रमों से भरी रहती हैं। समाचार पर इनसे ही रंगे रहते हैं। उन्हें पढ़ कर समस्त समाज के प्रति—मानव जाति के प्रति घृणा-सी हो जाती है। हर विचारशील आदर्श एवं सिद्धान्तनिष्ठ के मन में आक्रोश उभरता है। पर मात्र आक्रोश से घृणा करने से समाधान नहीं निकल सकता। उसके लिए समस्याओं की जड़ में प्रविष्ट होकर कारण एवं निवारण ढूंढ़ने होंगे जो मनुष्य को अधःपतन की ओर अभिप्रेरित करते हैं।
प्रशासकीय स्तर के अनेकानेक प्रयासों की असफलता सामने है। यह समस्या एक राष्ट्र की न होकर विश्वव्यापी है। कानून की कठोर दण्ड व्यवस्था भी रोकथाम करने में अपनी असफलता व्यक्त कर रही है। पुलिस की सुरक्षा व्यवस्था अपनी असमर्थता का रोना रो रही है। बाह्य उपचार की रोकथाम की यह व्यवस्था तभी तक कारगर सिद्ध हो रही है जब तक कि अपराधी पुलिस के शिकंजे में कठघरे के शेर के समान आबद्ध हैं। उससे बाहर निकलते ही नरभक्षी शेर जैसे और भी आक्रामक रुख अपना लेता है, उसी प्रकार अपराधी और भी जागरूक होकर अपराध कृत्य में वृद्धि करता है। बढ़ती हुई आग एवं छूत के रोग के समान नैतिक पतन का रोग समाज में बढ़ता ही जा रहा है। वर्तमान सभ्यता का यही स्वरूप है। जो समाज के सांस्कृतिक अवमूल्यन का नैतिक एवं वैचारिक पराभव का बोध कराता है।
गहराई से विचार करने पर पता लगता है कि समस्यायें व्यवहार की न होकर मूलतः संस्कृति की—विचारों एवं चिन्तन की हैं। अतएव बाह्य प्रकट होने वाले अनैतिक आचरणों में सुधार करने के लिए वैचारिक और सांस्कृतिक स्तर पर ही प्रयास करने होंगे।
बुद्धि के विकास के साथ-साथ विचारों की सामर्थ्य का महत्व बढ़ा है साथ ही वैचारिक साधन-स्रोतों का भी विस्तार हुआ है। कभी सभ्यता अविकसित थी—साधनों का अभाव था। पर मानवी आस्था प्रबल होने के कारण समाज के प्रेरणा स्रोत ऋषि अपने श्रेष्ठ विचारों से समाज को दिशा देते थे। ऋषि परम्परा विलुप्त हुई। समाज आस्थावान कम बुद्धिमान अधिक बना। फलतः वैचारिक अनुदानों के केन्द्र बिन्दु ने करवट ली। उसका स्वरूप भी बदला। त्याग, बलिदान, सेवा, परमार्थ, करुणा, दया उदारता, चरित्र-निष्ठा से भरी आदर्शनिष्ठ संस्कृति का स्थान उपभोग की संस्कृति ने लिया। बुद्धि ने नीति के स्थान पर अनीति को प्रोत्साहन दिया। वैचारिक अनुदान देने वाले विकसित साधनों ने भी बुद्धि की हां में हां मिलायी।
सबने एक स्वर से भौतिकवाद को, प्रत्यक्षवाद को महत्व दिया। चिंतन और चरित्र को उदार एवं उदात्त बनाने वाली परोक्ष किंतु महत्वपूर्ण आध्यात्मिक विचारधारा की उपेक्षा हुई। फलतः उपभोग की भौतिक संस्कृति ही समाज का आदर्श बन गयी। समाज के मेरुदण्ड कहे जाने वाले विचारक, कलाकार, साहित्यकार, वैज्ञानिक, राजनेता सभी ने एक स्वर से समर्थन दिया। चारित्रिक उत्थान की सैद्धान्तिक बातें तो की गईं पर व्यवहारिक स्तर पर रचनात्मक कार्यक्रमों में इस महती आवश्यकता को स्थान न मिल सका। फलस्वरूप समाजोत्थान के लिए मेरुदण्ड कही जाने वाली आदर्शों एवं सिद्धान्तों से युक्त विचारधारा जिसे पुरातन भाषा में अध्यात्मिक अधुनातन में नैतिक सिद्धांत कहा जा सकता है उपेक्षित बनी रही, व्यवहारिक जीवन में न उतर सकी। सिद्धान्त एवं व्यवहार में एकरूपता का अभाव ही चारित्रिक एवं नैतिक संकट का कारण बना।
समस्याओं की गढ़ बनी भौतिकवादी संस्कृति ने सामाजिक एवं नैतिक मूल्यों को बुरी तरह रौंदा है। अब आवश्यकता पड़ी है कि इस स्थिति में आमूल-चूल परिवर्तन किया जाय। ऐसी संस्कृति का विकास करना, प्रसार करना आवश्यक है जिसमें उदार एवं उदात्त विचारधारा का समावेश हो। जो पदार्थ को नहीं चेतना को महत्व दे। जो वस्तुओं का उपयोग तो सोचे पर उपभोग को तिरस्कृत करे। इसके लिए कई स्तर पर प्रयास करने होंगे। वर्तमान वैचारिक प्रवाह को ही उलटना होगा।
विश्वव्यापी नैतिक संकटों की वर्तमान स्थिति को देखते हुए अब आवश्यकता आ पड़ी है कि विचार एवं चिंतन शक्ति को नैतिक पुनरुत्थान में नियोजित किया जाय। यह कार्य अध्यात्मिक मूल्यों की प्रतिष्ठापना से ही सम्भव होगा।
वर्तमान मानवी चिन्तन का ढर्रा है—जैसे भी बने अधिकाधिक उपार्जन उपभोग करो। स्पष्ट है यह नीति अनीति, अपराध एवं अवांछनीयता को ही प्रोत्साहन देती है। प्रकारान्तर से यह कहा जाय कि वर्तमान अनेकानेक अपराधों में योगदान भौतिकवादी संस्कृति का है तो यह अत्युक्ति नहीं होगी।
आज बुद्धिवाद का ही चारों ओर आधिपत्य नजर आता है। निरंकुश भौतिक वाद की बाढ़ अपनी चरम सीमा पर है। मनुष्य छोटा बौना होता और सिकुड़ता चला जा रहा है। विलासिता के अतिरिक्त उसे कुछ सूझ ही नहीं पड़ता। दुष्प्रयोजनों में निरत हमारी बुद्धि, चेष्टा और सम्पदा संसार में नाटकीय वातावरण उत्पन्न करती चली जा रही है। इसका परिणाम किस सुखद दुर्भाग्य में होगा उसकी कल्पना मात्र से सिहरन उठती, रोमांच हो उठता है।
जीवन और मृत्यु के निर्णायक चौराहे पर खड़ी मनुष्य जाति अपनी मनमर्जी करती रहे और हम मूक दर्शक बने देखते रहें, यह उचित नहीं लगता। इतिहास साक्षी है कि विश्व की सर्वांगीण प्रगति में भारत ने अपने विकास के आरम्भ से ही असाधारण योगदान दिया है। इस देश के देव-मानव सदा से स्वयं को विश्व नागरिक मानते रहे हैं और क्षेत्र विशेष की परिधि में अपने को सीमित न रखकर समस्त संसार की अवगति को प्रगति में बदलने के लिये भागीरथ प्रयत्न करते रहे हैं। इस देश में निर्वाह की समुचित सुविधाएं रही है। रत्नगर्भा शस्यस्यामला भारत भूमि के वरद पुत्रों को कभी किसी प्रकार का अभाव दारिद्रय नहीं रहा वे समस्त विश्व को अपना सेवा क्षेत्र मानकर सुदूर भूखण्डों की अत्यन्त कठिन यात्राएं करते रहे हैं। इसे उन्होंने सदैव साधना माना तथा अविकसित पड़े भूखण्डों के पिछड़ेपन को दूर करने के लिये अपने ज्ञानविज्ञान का पूरा अनुदान प्रदान किया। वन्य जीवों जैसे जीवन-यापन करने वाले मनुष्यों को उन्होंने कृषि, पशुपालन, शिल्प, व्यवसाय परिवहन, शिक्षा; चिकित्सा, समाज-संगठन, धर्म-संस्कृति आदि से परिचित कराया और उन प्रगति प्रयासों से उन्हें अभ्यस्त बनाकर सुविकसित स्तर तक पहुंचाया। ऐसे अनुदानों ने ही उसे संसार के कोने-कोने से जगद्गुरु का भावभरा सम्मान दिलाया। भारत वर्ष का चक्रवर्ती सांस्कृतिक साम्राज्य विश्व-वसुधा के कोने-कोने तक छाया था। यह सब इसलिए सम्भव हो सका कि यहां से निवासी सीमित क्षेत्र में अपने स्वार्थों को सीमित नहीं रखे रहे वरन् उन्होंने समस्त विश्व को अपना घर-परिवार और सार्वभौम सुख शान्ति को अपनी निजी प्रगति माना।
आज की स्थिति भूतकाल की उपेक्षा कहीं अधिक दुर्गति ग्रस्त है। संसार में कहीं चैन नहीं, शान्ति नहीं, संतोष नहीं, उद्वेग और संक्षोभ से आज मनुष्य जाति का प्रत्येक सदस्य बेतरह जल रहा है। यदि आज हमारा चिन्तन पूर्व की तरह परिष्कृत रहा होता तो निस्सन्देह इस धरती पर स्वर्ग से कहीं अधिक सम्पन्नता और प्रसन्नता बिखरी पड़ी होती किन्तु हुआ उल्टा ही। समृद्धि बढ़ी पर सद्बुद्धि का लोप हो गया। विकास के स्थान पर विनाश का ही पथ प्रशस्त हुआ है।
हमारी स्वयं की परिस्थिति विपन्न होते हुए भी अपने सांस्कृतिक धरोहर इतनी सम्पन्न है कि आज की स्थिति में भी विश्व का दार्शनिक क्षेत्र में नेतृत्व करने में सक्षम है। भारत का अध्यात्म इतना उत्कृष्ट है कि उसे किसी देश, जाति और काल की सीमा में नहीं बांधा जा सकता वरन् सार्वभौम सर्वकालीन और सार्वजनीन ही कहा जा सकता है। भटकाव को सही राह पर लाने की उसमें पूरी क्षमता है। संसार के अन्य देशों ने पिछले दिनों हमें बहुत कुछ दिया है। हम और कुछ तो नहीं पर उत्कृष्ट स्तर का तत्व दर्शन दे सकते हैं। जिससे भटकी हुई मानव जाति अपनी स्थिति एवं दिशा धारा पर पुनर्विचार करने और दिशा प्रवाह बदलने हेतु तत्पर हो सके।
संस्कृतियों के संदेशवाहक परिस्थितिवश भिन्न-भिन्न देशों में जा बसे होते हैं और अपने राष्ट्रीय कर्त्तव्यों का वे बड़ी निष्ठा पूर्वक पालन भी करते हैं। इतने पर भी उन विभिन्न देशवासियों को अपनी आध्यात्मिक मान्यताओं एवं सांस्कृतिक एकता के क्षेत्र को व्यापक बनाये रहने में कोई कठिनाई नहीं पड़ती। ईसाई धर्म रोम में उगा और इस्लाम अरब में पनपा। फिर भी उनके अनुयायी अनेक देशों में बसे और वहां के वफादार नागरिक रहते हुये भी अपनी सांस्कृतिक भावनाओं को व्यापक बनाये रखते हैं। जब भी अवसर मिलता है, वे मक्का, यरुशलम आदि जा पहुंचते हैं। बौद्ध देशों के निवासी अभी भी गुरुभूमि भारत माता के दर्शन करने निरन्तर भारत आते रहते हैं। भावनात्मक एकता का दायरा असीम है। इस पर आधारित आत्मीयता तब तक बनी ही रहेगी जब तक कि मनुष्य श्रद्धातत्व की सर्वथा तिलांजलि न दे दे।
भारत भूमि के निवासी राष्ट्रीयता की दृष्टि से अनेक देशों में बसे हैं। वहां के वफादार नागरिक भी है। इतने पर भी आध्यात्मिक एवं सांस्कृतिक एकता का तथ्य अपने स्थान पर यथावत् बना रहता है। भौगोलिक रेखा विभाजन का इस पर कोई असर नहीं पड़ना चाहिए।
कई भाई बड़े होने पर आजीविका कमाने के लिए सुदूर क्षेत्रों में जा बसते हैं। फिर भी उनकी कौटुम्बिकता यथावत बनी रहती है। बहुत दिनों तक मिलना जुलना न बन पड़ने पर भी घर परिवार की बात आती है तो दूरवर्ती होने पर भी वे ऐसे कदम उठाते हैं मानों मीलों दूरी के बावजूद एक दूसरे से अलग नहीं हो पाये हों। इन भाइयों में से किसी की मृत्यु हो जाय और उनके पीछे विधवा तथा बालकों के परिपोषण का प्रश्न आ पड़े तो दूरवर्ती होते हुये भी वैसी ही सहानुभूति दर्शाई जाती है मानों वे अब भी उसी पुरातन घर परिवार के सदस्य बने हुए हैं। जिसमें कि जन्मे और खेले थे। इन कुटुम्बियों के बीच रंजखुशी में ही नहीं अन्य प्रकार से भी एक दूसरे की सहारा देने की बात सोचते हैं। वैसा कुछ न भी बन पड़े तो गहरी सहानुभूति तो रहती ही है। राम-लक्ष्मण के वनवास भुगतने पर भरत और शत्रुघन प्रायः उसी स्तर का तपसी जीवन जीते रहे। शरीर के दूर-दूर रहने पर भी आत्मीयता के आधार पर बनी निकटता, इसी सघन संवेदना के कारण टिकी रह पाती है।
संस्कृति माता की तरह अत्यन्त विशाल हृदय है। धर्म सम्प्रदाय उसके छोटे-छोटे बाल-बच्चों की तरह है जो आकृति-प्रकृति में एक दूसरे से अनमेल होते हुये भी माता की गोद में समान रूप से खेलते हैं। भारतीय मूल के व्यक्ति कहीं भी जा बसें अपनी सांस्कृतिक एकता एवं आत्मीयता के बन्धनों से मुक्त नहीं हो सकते। ये बन्धन इतने मजबूत हैं कि इन्हें मीलों की दूरी तो क्या, जन्म-जन्मान्तरों के साथ बदलती स्मृति भी तोड़ सकने में समर्थ नहीं हो सकती।
भारत एक विचित्र राष्ट्र है। इसमें धर्म सम्प्रदायों जाति विरादरियों प्रथा-परम्पराओं की बहुलता है। भाषायें भी ढेरों बोली जाती हैं। इनके प्रति परम्परागत रुझान के होते हुये भी सांस्कृतिक एकता में कोई अन्तर नहीं आता। मध्यकाल का ऐसा अन्धकार युग भी रहा है जब जाति और परम्पराओं ने संकीर्णता की दीवारें खड़ी कीं और अपने छोटे दायरे को ही वे सब कुछ मानने लगे। इन्हीं दिनों जाति विद्वेष एवं साम्प्रदायिक विग्रह भी पनपे थे। किन्तु एक ही धर्म संस्कृति के लोग मात्र, प्रांत, भाषा, सम्प्रदाय, प्रथा-प्रचलन जैसे छोटे कारणों को लेकर एक दूसरे से पृथक अनुभव करें, असहयोग दिखायें तो इसे दुर्भाग्यपूर्ण ही कहा जा सकता है।
आज वैसी बात नहीं रही। आज की विवेकशीलता उदार दृष्टिकोण अपनाती चली जा रही है। इसी कारण देवसंस्कृति के अनुयायी जाति-बिरादरी, भाषा-प्रान्त जैसे छोटे घेरों को तोड़कर एक महान संस्कृति के अनुयायी कहने और कहाने में गर्व अनुभव करने लगे हैं। जिस प्रकार एकता का यह भाव देश भर में बढ़ा है उसी प्रकार प्रवासी बन्धुओं में भी यह भावना विकसित हुई है। अब हर विवेकवान की मान्यता यह बन चली है कि ‘देव संस्कृति के उत्तराधिकारी होने की मान्यता’ भारतीय मूल के सभी विचारशीलों को एकता व आत्मीयता के सूत्र में बांधे रहने, परस्पर पारिवारिकता बनाये रखने के लिये पर्याप्त सामर्थ्यवान है।
यह दुर्भाग्य की बात है कि देव संस्कृति की गरिमा को उसके उत्तराधिकारी ही अपेक्षा के गर्त में धकेलते चले जा रहे हैं। संस्कृति को प्रथा प्रचलन की परिपाटी भर मान बैठना भूल है। इसके साथ एक महान परम्परा जुड़ी है। उसे यदि सही रूप से समझाया व अपनाया जा सके तो अतीत जैसे गौरव, वातावरण और वैभव का पुनर्जीवित हो उठना सुनिश्चित है।
भारत भूमि के मूल निवासी, देवसंस्कृति के अनुयायी प्रवासियों को यह आवश्यकता अनुभव करना चाहिये कि मध्यकालीन कुरीतियों, अन्धविश्वासों एवं धर्म के इस क्षेत्र में घुस पड़ी अनेकानेक विकृतियों को बुहारने के पश्चात जो शाश्वत और सत्य बच जाता है उसे न केवल मान्यता देने का वरन् जन-जन को अवगत कराने तथा व्यवहार में उतारने का भावभरा प्रयास किया जाय।
प्रवासी बन्धुओं को भिन्न परिस्थितियों में भिन्न वातावरण में एवं भिन्न प्रकार के व्यक्तियों के बीच निर्वाह करना पड़ता है। स्वाभाविक है कि बहुसंख्यक लोगों का दबाव अल्पसंख्यकों पर आ पड़ता है। इन दिनों भारतीय संस्कृति की अवहेलना इसके अनुयायियों द्वारा ही किये जाने के कारण विदेशों में इनका पक्ष और भी अधिक कमजोर पड़ा है। स्थिरता एवं प्रोत्साहन का आधार न मिलने व सामने ईसाइयत जैसे प्रचलनों का दबाव पड़ने से गाड़ी उसी पटरी पर घूमने लगती हैं। प्रवासी भारतीय की हर पीढ़ी अपने पूर्वजों की तुलना में देव संस्कृति के लिये कम रुचि दिखाती व उपेक्षा करती देखी जा सकती है। यदि यह क्रम चलता रहा तो बहुत शीघ्र प्रवासी बन्धु अपनी सांस्कृतिक आस्थाओं को खोते खोते किसी दिन उन्हें पूर्णतया तिलांजलि दे बैठेंगे।
होना यह चाहिये था कि ये प्रवासी बन्धु अपने-अपने देशों में राष्ट्रीय दृष्टि से वहां के वफादार नागरिक रहते हुये वहां भारतीय संस्कृति के प्रतिनिधि बन कर रहते। अपने आपको संगठित करते अपरिचित व्यक्तियों को अपने प्रभाव के उपयोग द्वारा इस गरिमा से परिचित कराते। यदि ऐसा बन पड़ा होता तो सौ से भी अधिक राष्ट्रों में से प्रवासी भारतीय इन देशों के असंख्य लोगों को इस महान् परम्परा का अनुयायी बनाने में सफल हो चुके होते किन्तु होता उल्टा रहा है। इनकी संख्या बढ़नी तो दूर घटी ही है, जबकि सर्वत्र जन-संख्या वृद्धि की बाढ़-सी आयी है।
भारतीय संस्कृति की महानता को देखते हुये विज्ञसमुदाय की यह मान्यता दिन-दिन सुदृढ़ होती जा रही है कि अगले दिनों समस्त विश्व की एक समन्वित संस्कृति होगी और उसका निर्धारण भारतीय संस्कृति के सिद्धांतों एवं प्रचलनों के आधार पर होगा। ऐसी स्थिति में इस महान परम्परा के अनुयायियों का यह कर्तव्य हो जाता है कि न केवल उसके दर्शन, स्वरूप, व्यवहार आदि से सर्व साधारण को परिचित करायें बल्कि इस प्रकार की जीवन चर्या स्वयं भी अपनायें, जिससे सिद्धान्त एवं व्यवहार दोनों में एकरूपता आ सके।
----***----

एक चुनौती हर भारतीय धर्मानुयायी के लिए
*******

कभी जाति और वर्ण का विभाजन सामाजिक कार्य व्यवस्था की सुविधा की दृष्टि से हुआ था न कि छोटे-बड़े को ध्यान में रखकर। वह लक्ष्य तो रहा नहीं, उल्टे विकृतियों ने जड़ जमा ली। सदियों से छुआ छूत, ऊंच नीच की भावना भारतीय समाज को खोखला बनाती चली जा रही है, जिस कारण उसका एक बड़ा वर्ग कटकर अलग होता जा रहा है।
भारत में हिन्दू धर्मानुयायियों की संख्या में अन्य धर्मों की तुलना में औसतन कम बढ़ोतरी हुई है जबकि मुस्लिम और क्रिश्चियन धर्म को मानने वालों की संख्या में औसतन उत्तरोत्तर वृद्धि हुई है। भारत की पहली जनगणना सन् 1881 में हुई थी। उस समय हिन्दू और मुस्लिमों की जन संख्या का औसत इस प्रकार था। कुल जन संख्या में पिचहत्तर प्रतिशत हिन्दू थे और बीस प्रतिशत मुसलमान। शेष बौद्ध और ईसाई धर्म को मानने वाले थे। मुसलमानों की कुल संख्या 4 करोड़ 99 लाख 53 हजार थी। 60 वर्षों बाद सन् 1941 में मुसलमानों की संख्या बढ़कर 9 करोड़ 44 लाख 40 हजार अर्थात् देश की कुल जन संख्या की लगभग 14 प्रतिशत हो गई जबकि हिन्दुओं का औसत घटकर मात्र 69 प्रतिशत रह गया।
सन् 1881 और सन् 1941 के मध्य अवधि में मुस्लिम जन संख्या में 89 प्रतिशत की तथा ईसाई जन संख्या में 318 प्रतिशत की वृद्धि हुई। जबकि हिन्दू मात्र 44 प्रतिशत ही बढ़े। इस तरह तुलनात्मक औसत वृद्धि की दृष्टि से 1881 से 1941 के 60 वर्षों में पूरे भारत में 53 हिन्दू प्रति हजार घटे और 43 मुस्लिम प्रति हजार बढ़े।
हिन्दुस्तान, पाकिस्तान विभाजन के बाद 1951 में हिन्दू, मुस्लिम और ईसाइयों की कुल जन संख्या में प्रतिशत इस प्रकार था—हिन्दू 85 प्रतिशत, मुस्लिम 9.91 प्रतिशत और ईसाई 2.35। सन् 1961 की जन गणना में हिन्दुओं का कुल प्रतिशत घटकर 83.50 रह गया जबकि मुसलमानों और ईसाइयों की कुल जन संख्या के अनुपात में वृद्धि हुई। सन् 1961 में मुसलमानों की जनसंख्या 10.70 प्रतिशत तथा ईसाइयों की 2.44 प्रतिशत थी। इस तरह 1961 में छत्तीस करोड़ पैंसठ लाख एक हजार तीन सौ के लगभग हिन्दू, चार करोड़ 69 लाख 39 हजार 746 मुसलमान तथा एक करोड़ सात लाख 26 हजार चार सौ ईसाई थे। सन् 1970 में जन संख्या वृद्धि के औसत अनुपात में हिन्दुओं की संख्या और भी घटी। जन गणना रिपोर्टानुसार कुल जनसंख्या में 82.72 प्रतिशत हिन्दू अर्थात् पैंतालीस करोड़ चौबीस लाख छत्तीस हजार छह सौ तीस हिन्दू, 11.20 प्रतिशत मुसलमान अर्थात् 6 करोड़ चौदह लाख अठारह हजार 269 तथा 2.67 प्रतिशत—एक करोड़ 42 लाख 45 हजार ईसाई थे। इस क्रम में अभिवृद्धि के अनुसार अनुमान है कि 1981 तक कुल 68 करोड़ जनसंख्या में हिन्दू, मुसलमान और ईसाइयों का प्रतिशत इस प्रकार है—हिन्दू 82 प्रतिशत, मुसलमान 12 प्रतिशत और ईसाई 3 प्रतिशत।
उपरोक्त आंकड़े इस तथ्य का बोध कराते हैं कि मुस्लिम और ईसाइयों की तुलना में हिन्दू धर्मावलम्बियों की औसत अभिवृद्धि के अनुपात में निरन्तर ह्रास हुआ है। समीक्षकों का मत है कि हिन्दुओं के एक वर्ग ने हिन्दु धर्म से कटकर दूसरे धर्म ग्रहण कर लिए हैं।
मन बहलाव के लिए इस धर्म परिवर्तन का कारण कुछ भी बताया जा सकता है पर तथ्यान्वेषी जानते हैं कि ऊंच-नीच, छुआछूत की भावना के कारण निम्न वर्ग सदा अपने को तिरस्कृत और उपेक्षित समझता रहा। अपने ही भाइयों द्वारा विधर्मियों जैसा व्यवहार किए जाने के कारण ऐसे वर्ग के समक्ष धर्म परिवर्तन के अतिरिक्त दूसरा रास्ता नहीं बचता। दूसरे धर्म को मानने वाले इस कमजोरी का लाभ उठाते और अपनी सहिष्णुता का परिचय देकर धर्म परिवर्तन के लिए सहमत कर लेते हैं।
कुछ लोगों का मत है कि बलात् धर्म परिवर्तन भी हिन्दू धर्मावलम्बियों की संख्या में हुए ह्रास का एक कारण रहा है। विचार करने पर यह बात उतनी सच नहीं जान पड़ती। यह सच तो है कि इस तरह के कुचक्र समय-समय पर विभिन्न सम्प्रदायों को मानने वालों द्वारा चलाये जाते रहे हैं और सम्भवतः भविष्य में भी प्रचलित रहें। पर यह कुचक्र धर्म परिवर्तन का उतना बड़ा कारण नहीं है जितनी की स्वयं की कमजोरियां। इतिहास के पन्ने पलटने पर यह पता चलता है कि मुस्लिम आक्रान्ताओं आतताइयों द्वारा कितनी ही बार इस तरह के घिनौने प्रयास किए गये हैं जिसमें अधिकांशतः उपेक्षित, तिरस्कृत और जाति तथा वर्ण की दृष्टि निम्न कहा जाने वाला वर्ग ही कट कर अलग हुआ। पर ऐसे साहसियों की भी कमी नहीं रही जिन्होंने धर्म और संस्कृति के लिए हंसते-हंसते अपने जीवन की बलि दे दी, पर झुके नहीं। धर्म परिवर्तन की कीमत पर उन्होंने प्राणदान की भीख स्वीकार न की। बन्दा वैरागी, जोरावरसिंह, गुरु गोविन्दसिंह ने जीवन उत्सर्ग कर दिया पर मुस्लिम धर्म को अंगीकार न किया। प्रश्न सिद्धान्तों का था। मध्यकालीन इतिहास के पृष्ठों में ऐसे उदाहरणों की कमी नहीं है। इसके विपरीत थोड़े जोर, दबाव और प्रलोभनों में आकर धर्म परिवर्तन करने वालों के भी असंख्यों उदाहरण हैं। आतंक, जोर, जबरदस्ती का जमाना तो गया तो भी धर्म परिवर्तन का सिलसिला अभी भी बना हुआ है। ईसाई मिशनरियां विश्व में द्रुतगति से बढ़ रही हैं। भारत में भी उनका विस्तार हुआ है। अपने कुचक्रों द्वारा उन्होंने भी हिन्दू धर्म की छूत-अछूत रूपी कमजोरी का लाभ उठाया है। आये दिन समाचार पत्रों में यह प्रकाशित होता रहता है कि कितने ही व्यक्तियों ने ईसाई धर्म वरण कर लिया। अभी कल-परसों की ही घटना प्रकाश में आई है कि तमिलनाडु के मीनाक्षीपुरम में अनेकों हिन्दुओं (हरिजनों) ने मुस्लिम धर्म अपना लिया।
धर्म परिवर्तन की ये घटनाएं हिन्दू धर्म पर लगी छुआछूत रूपी कालिमा की ओर संकेत करती हैं जिसके कारण अछूत समझी जाने वाली जातियों में से बड़ी संख्या दूसरे धर्मों में जाकर विलीन हो गई। अपनों से तिरस्कार अपमान और उपेक्षा मिलने पर मनुष्य ठांव वहां ढूंढ़ता है जहां उसे सम्मान—मानवोचित अधिकार प्राप्त हो।
घर से वही लड़के भागते हैं और बागी बनते हैं जिन्हें अपने परिवार में स्नेह सम्मान नहीं मिलता। जहां अपनत्व होगा जिनसे अपनापन जुड़ा होगा उन्हें विकट से विकट परिस्थितियों में भी छोड़ते नहीं बनता। दुःख-कष्ट उठाकर भी मनुष्य उनसे जुड़ा रहता है। धर्म परिवर्तन का कारण वस्तुतः भेदभाव एवं ऊंच-नीच की भावना ही रही है।
प्रगतिशीलता के इस युग में समस्त विश्व एक मुहल्ले में सिमटता जा रहा है। धर्म और संस्कृति को कलंकित करने वाली ऊंच-नीच, छुआछूत की संकीर्ण भावना अपने समाज में बनी रही तो प्रगति की दिशा में अग्रगमन कर सकना कतई सम्भव नहीं होगा। उल्टे भारतीय धर्मानुयायियों की संख्या में धर्म परिवर्तन जैसे कृत्यों से निरन्तर ह्रास ही होगा।
----***----

अध्यात्म के प्रति बढ़ती विश्व अभिरुचि को सही दिशा मिले
*******

एकांकी भौतिक प्रगति मनुष्य को सुख और शान्ति नहीं प्रदान कर सकती। चिन्तन, आचरण और दृष्टिकोण में जिस श्रेष्ठता और शालीनता का समावेश होना चाहिए वह भौतिकवादी जीवन दर्शन को अपनाने से सम्भव नहीं है। आचरण की शुद्धता ही नहीं मनुष्य को आन्तरिक परितृप्ति भी अभीष्ट है। शान्ति, सन्तोष और आनन्द की त्रिवेणी में स्नान किये बिना जीवन नरक तुल्य बना रहता है, और मरघट के पिशाच की भांति असन्तोष की अग्नि में जलता रहता है। इन्द्रियों को विषयों में रस लेने की खुली छूट दे देने का प्रतिपादन करने वाली भौतिक विचार धारा की परिणति सबके सामने है। सुख सुविधाओं से सम्पन्न भौतिक सभ्यता प्रधान देशों में मनुष्य का जीवन उनके लिए भारभूत बना हुआ है। वे ऐसी जीवन पद्धति जीने की कला की खोज में हैं जो उन्हें स्थायी शान्ति, सन्तोष और आनन्द प्रदान कर सके।
स्वच्छन्दवादी भौतिक दर्शन के दुष्परिणाम उनके सामने हैं। चिन्ता आशंका, निराशा, रोग एवं शोक से युक्त नारकीय जीवन की यन्त्रणा अब उन्हें विवश कर रही है कि अपनी गतिविधियों और मान्यताओं को बदलें। विवशता की स्थिति में कभी भौतिकवादी दर्शन को अत्यधिक महत्व देने वालों का स्वाभाविक रुझान अध्यात्म और योग के प्रति अब बढ़ रहा है। इसे किसी व्यक्ति विशेष के प्रयासों का प्रतिफल नहीं युग की करवट अथवा युग परिवर्तन का संकेत समझा जा सकता है कि विश्व की सहज अभिरुचि अध्यात्म के प्रति जागृत हो रही है।
संसार के कितने ही देशों में भारतीय संस्कृति के स्थूल धर्म कलेवरों की स्थापना के प्रति जन उत्साह उमड़ा है। विविध धार्मिक संस्थायें भी उमड़े उत्साह को अभीष्ट दिशा में नियोजित करने का प्रयास अपने-अपने स्तर पर कर रही हैं। उन्नीसवीं सदी के अन्त में भारतीय अध्यात्म दर्शन को विश्व व्यापी बनाने के दृष्टि से स्वामी विवेकानन्द के प्रयास पुरुषार्थ को भुलाया नहीं जा सकता। उसी का प्रतिफल है कि राम कृष्ण मिशन की स्थापना विदेशों में भी हुई। अब उसके कितने ही मठ एवं मन्दिर स्थान-स्थान पर बने हुए हैं। कैलीफोर्निया स्थित वेदान्त मन्दिर में हजारों की तादाद में गोरे भक्तों का जमघट रहता है। उन्हें पूजा, कीर्तन एवं भजन में पूरी श्रद्धा भक्ति के साथ तन्मय देखा जा सकता है। दक्षिण कैलीफोर्निया के कितने ही स्थानों पर नव निर्मित मन्दिरों में स्वामी रामकृष्ण परम हंस के विचारों का प्रसारण तथा योग अध्यात्म पर चर्चाएं होती रहती हैं। उत्तरी कैलीफोर्निया में वेदान्त सोसायटी द्वारा निर्मित रामकृष्ण मन्दिर सैन फ्रांसिस्को में अवस्थित है। मन्दिर अत्यन्त भव्य है तथा सर्व धर्म समभाव की पृष्ठ भूमि पर बनाया गया है। हिन्दू मुसलिम तथा एंग्लो वास्तुकला का सजीव उपयोग निर्माण में हुआ है। वैलोजी स्ट्रीट पर भी वेदांत सोसायटी का मन्दिर है। मन्दिर के भीतरी कक्ष में एक भव्य सिंहासन पर रामकृष्ण परमहंस, विवेकानन्द, माता शारदा देवी भगवान बुद्ध तथा ईसामसीह की प्रतिमाएं हैं। सिंहासन के ऊपर सर्व धर्म समभाव का प्रतीक चिन्ह ॐ गोले में अंकित है। दर्शनार्थियों की भारी भीड़ यहां रहती है।
पिट्स वर्ग (पैंसिल्वेनिया) में प्रवासी भारतीयों एवं अमेरिकी नागरिकों की मदद से विशालकाय वेंकटेश्वर मन्दिर का निर्माण कुछ ही वर्षों पूर्व हुआ है। यह मन्दिर पिट्स वर्ग के बाहर एक पहाड़ी पर स्थित है। प्रकृति की छटा भी यहां अनुपम है जो अनायास ही आगन्तुकों का ध्यान अपनी ओर आकर्षित करती है। मन्दिर के निर्माण में लगभग एक करोड़ की राशि खर्च हुई है। मन्दिर का मूल ढांचा तिरुपति के तिरुमल्लई मन्दिर से मिलता जुलता है। 80 प्रतिशत भारतीय आबादी वाले दो हजार की जनसंख्या के क्षेत्र फ्लाशिग (न्यूयार्क) में भी वेंकटेश्वर मन्दिर का निर्माण सन् 1978 में हुआ।
‘हरे राम हरे कृष्ण मिशन’ का प्रादुर्भाव विदेशों में सन् 1960 के बाद हुआ। तब से लेकर अब तक कितने ही देशों में प्रचारकों ने मन्दिरों की स्थापना की है। अमेरिका के विभिन्न हिस्सों शिकागो, कैलीफोर्निया, न्यूयार्क स्प्रिंगफील्ड, वाशिंगटन से लेकर अन्य कितने ही नगरों में श्रीराधाकृष्ण मन्दिरों की स्थापना हो चुकी है। गेरुआ धोती पहने, मृदंग-मंजीरे बजाते, गले में माला पहने, त्रिपुण्ड लगाये तथा लम्बी चुटिया धारी गोरे भक्तों को देखकर कभी-कभी शक होता है कि जैसे वृन्दावन की गलियों में पहुंच गये हों। अमेरिका इंग्लैण्ड, कनाडा, स्विट्जरलैण्ड आदि देशों में भी गोरे भक्तों की संख्या बढ़ रही है।
ध्यान और योग का प्रचार करने वाली कितनी ही धार्मिक संस्थाएं विदेशों में कार्यरत हैं। उनके पाश्चात्य अनुयाइयों की संख्या भी तेजी से बढ़ रही है। ‘डिवाइन लाइन मिशन’ सन् 1971 में प्रकाश में आया। हूस्टन, डनवर, कोलोरिडो जैसे स्थानों पर उसके सत्संग भवनों में योगाभ्यास का शिक्षण दिया जाता है। अभ्यासियों में अधिकांशतः अंग्रेज होते हैं। स्विट्जरलैंड में भी उसकी शाखाएं योग के प्रचार में लगी हुई हैं। भावातीत ध्यान के क्षेत्र में क्रान्ति मचाने वाले महेश योगी पश्चिमी इन्टेलीजेन्शिया के केन्द्र बने हुए हैं। शारीरिक स्वास्थ्य एवं मनोविकारों के परिशोधन का लक्ष्य लेकर चलने वाली यह ध्यान प्रक्रिया पश्चिमी वर्ग द्वारा अपनायी जा रही है। स्विट्जरलैंड उनका प्रमुख केन्द्र है। अन्यान्य देशों में भावातीत ध्यान के छोटे-बड़े केन्द्र खुल रहे हैं। एक बड़ा वर्ग परमानन्द की खोज में शारीरिक एवं मानसिक धरातलों को स्पर्श करने वाली ध्यान प्रक्रियाओं को सीखने में रत देखा जा सकता है। इनमें से अधिकांश वे हैं जिनकी कभी भी धर्म और अध्यात्म में आस्था नहीं रही। पर स्वच्छन्द जीवन के दुष्परिणामों से ऊबकर अध्यात्म की ओर मुड़े हैं। जे. कृष्णमूर्ति तथा स्वामी चिन्मयानन्द की विचारधारा एवं ध्यान प्रक्रिया के अभ्यासियों की संख्या को देखकर यह कहना पड़ता है कि युग प्रवाह अब भौतिकता से ऊबकर आध्यात्मिकता की ओर मुड़ रहा है।
भारत आदि काल से ही अध्यात्म का सन्देश वाहक रहा है। समय-समय पर उसके नर-रत्नों ने कभी कुमार जीव, संघमित्रा जैसे बौद्ध भिक्षुकों के रूप में तो कभी विवेकानन्द और रामतीर्थ जैसे आत्मज्ञानियों के रूप में विश्व के कोने-कोने में भारतीय अध्यात्मज्ञान और विज्ञान के प्रकाश को सर्वत्र फैलाया है। आज भी उसके पास ऋषियों की सांस्कृतिक विरासत योग और अध्यात्म के गूढ़ ज्ञान के रूप में विद्यमान है दुर्भाग्यवश उसका जो सही और स्वस्थ स्वरूप प्रस्तुत किया जाना चाहिए वह नहीं किया जा रहा है। प्रचलित और प्रख्यात ‘योग’ शब्द हठयोग की कुछ क्रियाओं, योगासनों तथा शारीरिक और मानसिक हलचलों तक सीमित होकर ही रह गया है जबकि उसका लक्ष्य है—व्यक्तित्व की पूर्णता एवं समग्रता का ऐसा योग जो व्यक्तिगत चेतना का समष्टि चेतना के साथ तादात्म्य स्थापित कर दे, यही भारतीय अध्यात्म का मेरुदण्ड रहा है। क्रिया ही नहीं योग का वह दार्शनिक एवं तात्विक पक्ष भी विश्व के सामने आना चाहिए जो मनुष्य के जीवन को पवित्र बनाता है तथा बहुमुखी विकास का मार्ग प्रशस्त करता है। पश्चिमी यूरोपीय देशों की बढ़ती अध्यात्म रुचि को सही दिशा दी ही जानी चाहिए। यह समय की मांग है। वर्तमान युग के भारतीय संतों एवं मनीषियों का यह नैतिक कर्त्तव्य है कि वह अध्यात्म की संजीवनी विद्या का सही स्वरूप विश्व के समक्ष प्रस्तुत करें।
----***----

सांस्कृतिक मूल्यों की प्रतिष्ठापना धर्म तंत्र से ही सम्भव होगी
*******

किन्हीं देशों में किन्हीं अन्य माध्यमों से सामाजिक, आर्थिक और राजनैतिक परिवर्तन हुए हों परन्तु भारत में कोई भी परिवर्तन धर्म तन्त्र का सहारा लिए बिना सम्भव नहीं हुआ है। इतिहास का पन्ना-पन्ना इस बात का साक्षी है। स्वामी विवेकानन्द ने भारतीय जनमानस के बारे में यहां तक कहा है कि—‘यदि आपको भारत में नास्तिकवाद का भी प्रचार करना है तो लोग आपकी बात तभी सुनने को तैयार होंगे जब आप उस विचार को धर्म का कलेवर दोगे।’

इन दिनों जिस सामाजिक, नैतिक और बौद्धिक क्रांति की आवश्यकता अनुभव की जा रही है, उसका समर्थ माध्यम भी केवल धर्म तन्त्र ही हो सकता है। क्योंकि रूढ़ और प्रतिगामी होते हुए भी जनसाधारण के मन मस्तिष्क में धर्म का जो स्थान है वह अन्य किसी तन्त्र, विचारधारा या दर्शन से सम्भव नहीं है। साथ ही ऐसा भी नहीं है कि भारत में धर्म तन्त्र ऐसा निकम्मा है, जिसके माध्यम से जनमानस में परिवर्तन हो सके।
धर्म तन्त्र के माध्यम से जनमानस में परिवर्तन करने की आवश्यकता पूरी करने की हमारे देश में पूरी संभावना है। इन दिनों यद्यपि धर्म मंच प्रतिगामी हाथों में है और उससे प्रतिगामी प्रेरणायें ही मिलती हैं फिर भी इतनी अधिक जन शक्ति और धनशक्ति इस तन्त्र में लगी हुई है कि उसके सदुपयोग का प्रयत्न किया जाय तो सुखद परिवर्तन की आशा की जा सकती है। उदाहरण के लिए मन्दिरों को ही लें। भारत में गांवों और शहरों की कुल संख्या छह लाख है। एक स्थान पर कम से कम एक मंदिर तो बनाना ही चाहिए। यद्यपि मामूली गांवों और कस्बों में कई-कई देवताओं के कई-कई मन्दिर भी होते हैं फिर भी औसतन एक गांव में एक का औसत भी मानें तो मंदिरों की संख्या छह लाख होती है।
इन छह लाख मन्दिरों में कम से कम छह लाख पुजारी तो होंगे ही, उनके परिवार भी हैं। इस प्रकार छह लाख परिवारों का श्रम-समय मन्दिरों में ही लग जाता है।
इन छह लाख मन्दिरों में सैकड़ों मन्दिर ऐसे हैं जिनकी लागत लाखों में नहीं करोड़ों में है। लाखों की लागत वाले मन्दिर तो हजारों होंगे। यदि एक मन्दिर की औसत लागत 20 हजार भी मानी जाये तो छह लाख मन्दिरों की इमारत लागत 1200 करोड़ रुपये होती है। इसके अतिरिक्त मन्दिरों का खर्चा चलाने के लिए स्थाई फण्ड सर्वत्र है। किसी मन्दिर से कृषि लगी हुई है तो किसी से मकान जायदाद। यह पूंजी भी कम से कम 20 हजार तो मानी ही जा सकती है। इससे कम की ब्याज या आमदनी से छोटे मन्दिर का भी खर्च नहीं चल सकता। इस प्रकार यह रकम भी निर्माण पूंजी के बराबर अर्थात् 1200 करोड़ हो जाती है। मन्दिरों का इमारती मूल्य और स्थिर पूंजी दोनों ही मिलाकर करीब 2400 करोड़ होते हैं।
इतने विशाल धन सम्पत्ति का उपयोग यदि ठीक तरह समाज के पुनरुत्थान में हो सके तो उसके चमत्कारी सत्परिणाम सामने आ सकते हैं। माना कि मन्दिरों की शक्ति का व्यय स्थूल भौतिक प्रयोजनों के लिए नहीं किया जाना चाहिए—न किया जाय, पर बौद्धिक, भावनात्मक, सांस्कृतिक एवं नैतिक विकास के कार्यक्रम भी क्या कम हैं। इन दिशाओं में अभी बहुत काम होना है। देश जितना आर्थिक एवं भौतिक दृष्टि से पिछड़ा हुआ है, उससे भी अधिक भावनात्मक दृष्टि से पिछड़ा हुआ है। उस पिछड़ेपन को दूर किया जा सके तो भौतिक एवं आर्थिक विकास की दिशा में भी कारगर कदम उठाये जा सकते हैं।
प्राचीनकाल में जब मन्दिरों का निर्माण हुआ तो उन का प्रमुख उद्देश्य जन मानस में धार्मिकता की निष्ठा जमाना और उस निष्ठा को आगे बढ़ाना था। उस समय ऋषियों और मनीषियों के मस्तिष्क में एक ही प्रयोजन था कि इन धर्म संस्थानों के माध्यम से जन मानस में धर्म धारणा का जागरण एवं अभिवर्धन किया जाता रहे। मन्दिर एक प्रकार के धर्म संस्थान हैं। प्राचीनकाल में ये धर्म संस्थान मात्र देवपूजन के केन्द्र ही नहीं होते थे वरन् उनमें वे समस्त रचनात्मक प्रवृत्तियां भी पलती थीं जो जन-कल्याण के लिए आवश्यक थीं। मन्दिर एक प्रकाश-स्तम्भ की तरह होते थे। अपने क्षेत्र में मानवीय उत्कर्ष एवं कल्याण के सभी सम्भव आयोजन करना उनका उद्देश्य होता था। पुजारी या महन्त का एक मात्र उद्देश्य जन जीवन में सत्प्रेरणायें उत्पन्न करने के लिए निरन्तर प्रयास करते रहना ही था। मन्दिर रूपी धर्म संस्था उन सभी सत्प्रवृत्तियों का केन्द्र रहती थी जो उस समय की आवश्यकताओं के लिए अभीष्ट होती थी। जिस प्रकार शासन तन्त्र के कचहरी, कार्यालय आदि होते हैं उसी तरह धर्मतन्त्र के कार्यालय मन्दिर होते थे।  भ्रमण करने वाले परिव्राजक साधु-सन्त वहां ठहरते थे। अफसरों के दौरे के समय जो उद्देश्य डाक-बंगलों और इन्स्पेक्शन हाउसों से पूरा होता है, वही सुविधा मन्दिरों में परिव्राजक साधुओं एवं धर्म प्रचारकों को मिलती थी।
आज मन्दिरों के कलेवर में कहां क्या होता है? इसे जानते हुए भी अधिक कुछ कहना आवश्यक नहीं है। आवश्यकता केवल इतनी भर है कि इस पवित्र संस्था में जो विकृतियां आ गई हैं उन्हें दूर किया जाय और उनके आज के अनुपयोगी स्वरूप को पुनः उपयोगी बनाया जाय। आज की अव्यवस्था से क्षोभ होना अस्वाभाविक नहीं है। इस क्षोभ के आवेश में ही कई व्यक्ति मूर्ति पूजा एवं मंदिरवाद का खण्डन करने लगे हैं। यह अनुचित तो है ही, असम्भव भी है। मूर्तिपूजा एवं मन्दिर संस्था की नींव अब इतनी गहरी जा चुकी है कि उसे उखाड़ने के लिए प्रयत्न करना अपनी शक्ति का अपव्यय करना ही होगा। विचार किया जाना चाहिए कि प्रत्यक्षतः कोई उपयोगिता नहीं दिखाई देने पर भी लोग इन धर्म संस्थानों के प्रति इतने श्रद्धालु हैं कि अपना पेट काटकर इनके लिए साधन व्यवस्था जुटाते रहते हैं तो उपयोगी हो जाने पर तो और अधिक सहयोग मिल सकता है।
धर्ममंच में लगी जनशक्ति और उसकी निर्वाह व्यवस्था का उपरोक्त विवरण तो एक अंश मात्र है। मन्दिरों के अतिरिक्त आश्रमों, अखाड़ों, साधु-सन्तों की निर्वाह-व्यवस्था का एक बड़ा भाग अभी नहीं गिना है। उन सबको शामिल किया जाय तो कल्पना करना मुश्किल होगा कि जनमानस धर्म के प्रति कितना आस्थावान और कितना श्रद्धा सम्पन्न है।
खेद है कि इस महत्वपूर्ण माध्यम का अभी सदुपयोग नहीं हो रहा है और जनमानस के निर्माण के अभाव में सारे प्रगति प्रयास अधूरे पड़े हैं। अपने देश की, आज की स्थिति पर यदि गम्भीरता से विचार किया जाय तो प्रतीत होगा कि उसका सुधार धर्म तन्त्र के माध्यम से लोक शिक्षण के बिना सम्भव नहीं होगा। उदाहरण के लिए दरिद्रता को ही लें। दरिद्रता अभिशाप है और उसके कारण मनुष्य की स्थिरता और प्रगति में भारी बाधा पड़ती है। यह तथ्य सर्वमान्य है पर यह भी भुला नहीं देना चाहिए कि हाथ पैर और मस्तिष्क रहते हुए भी यदि मनुष्य दरिद्र रहता है तो इसमें सबसे बड़ा कारण उसका मानसिक पिछड़ापन ही हो सकता है।
अपने समाज को व्याप्त कुरीतियों ने जितनी हानि पहुंचाई है उतनी विदेशी दासता ने भी नहीं पहुंचाई होगी। बात को यों भी कहा जा सकता है कि लम्बी राजनैतिक पराधीनता का बहुत बड़ा करण अपने सामाजिक ढांचे और चिन्तन स्तर में खोखलापन घुस जाना ही रहा है अन्यथा इतनी बड़ी जनसंख्या का, इतनी सामर्थ्य और परम्परा का धनी देश इतने समय तक इस प्रकार के उत्पीड़न और अपमान का शिकार नहीं रहता।
जाति-उपजातियों के आधार पर प्रचलित ऊंच-नीच और अपने विराने की मान्यता ने एक समाज को अनेक समाजों में विभक्त करके रख दिया है। मत-मतांतरों और संप्रदायों ने एक ही धर्म के टुकड़े-टुकड़े करके फेंक दिये हैं और एक ही संस्कृति के अनुयायियों के बीच गहरी खाइयां खोदकर खड़ी कर दी हैं। आधी जनसंख्या नारी वर्ग को प्रतिबन्धित और पद-दलित स्थिति में पटक दिये जाने के कारण समाज अर्धांग पक्षाघात से पीड़ित की तरह अपंग बन गया है। आधी जनसंख्या दुर्दशाग्रस्त स्थिति में रहे तो उसकी आर्थिक तथा सामाजिक परिस्थितियां दयनीय रहेंगी ही। पिछड़ी नारी प्रतिभा सम्पन्न पीढ़ियों का निर्माण कैसे कर सकेगी और कैसे उस पिछड़ेपन के रहते हुए परिवारों के वातावरण में हर्षोल्लास की अनुभूतियां जीवन्त रह सकेंगी।
विवाह-शादियों में जितना खर्च होता है उसके रहते आर्थिक स्थिरता बने रहना असम्भव ही है। जो कमाया जाता है वह शादियों में स्वाहा हो जाता है। वह पैसा बच सका होता और पूंजी बनकर प्रगति के आधार खड़े करता तो आज अपने देश में हर ओर खुशहाली दृष्टिगोचर होती, पर इस दुर्भाग्य को क्या कहा जाय कि शादियों में होने वाले अपव्यय के रूप में हमारे उपार्जन का अधिकाधिक भाग होली की तरह जलता रहता है। मृतकभोज अलन-चलन, देवी-देवता भिक्षुकों की सेना द्वारा खड़े किये जाने वाले नित नये आडम्बर सब मिलकर समाज पर इतना अधिक आर्थिक दबाव डालते हैं कि उत्पादन प्रयत्नों की उपलब्धि जलते तवे पर पानी की बूंदों के समान भाप बनकर उड़ जाती है।
जाति-उपजाति छूत-अछूत, वर्ग-संप्रदायों के खाई-खन्दक हमें एक जाति, एक राष्ट्र की तरह सुगठित और सशक्त नहीं बनने देंगे और भीतर की दुर्बलतायें बार-बार उभर-उभर कर आती रहेंगी। अस्तु सशक्तता बढ़ाने के लिए पौष्टिक भोजन जुटाने की तरह यह भी आवश्यक है कि भीतर ही भीतर खोखलापन उत्पन्न कर रही बीमारियों का उपचार किया जाय अन्यथा बलिष्ठता उत्पन्न करने की विशालकाय तैयारी रक्त में घुली बीमारी से उत्पन्न होने वाले दुष्परिणामों की तरह उज्ज्वल भविष्य की सम्भावनाओं को कभी भी मूर्तिमान नहीं होने देगी।
दरिद्रता की तरह शिक्षा की कमी भी अपने पिछड़ेपन का एक बड़ा कारण है, यह स्मरण रखा जाना चाहिए कि सरकारी स्कूलों की योजना से अशिक्षा का समग्र उन्मूलन सम्भव न हो सकेगा। उसके लिए भी भावनात्मक वातावरण बनाना होगा और जिस तरह लोग अपने पुरुषार्थ से रोटी कमाते हैं, सरकार से मांगने नहीं जाते, उसी प्रकार अपनी और अपने परिवार की शिक्षा-व्यवस्था जुटाने की आवश्यकता जब अनिवार्य समझी जायेगी तो अन्य दैनिक साधन जुटाने की तरह ही शिक्षा का प्रबन्ध स्वतः किया जायेगा।
चाहे दरिद्रता हो चाहे अशिक्षा। सभी दुर्बलताएं मनुष्य के पिछड़े हुए चिन्तन एवं दृष्टिकोण की प्रतिक्रिया हैं। यदि इस वस्तु स्थिति को समझ लिया जाय तो पत्ते सींचने के साथ-साथ जड़ सींचने की आवश्यकता भी अनुभव की जायेगी और वह ठोस आधार हस्तगत हो जायेगा जिससे व्यापक दुःख-दैन्य से स्थाई मुक्ति मिल जायेगी। अस्तु, जनमानस में विवेकशीलता उत्पन्न करना अपने युग का सबसे महत्वपूर्ण कार्य है। यदि सोचने की सही दिशा और कार्य करने की सही शैली उपलब्ध हो सके तो हर मनुष्य अपने साधनों में ही समुचित उपार्जन कर सकता है और आगे बढ़ने का रास्ता निकाल सकता है तथा अपनी एवं समाज की समस्याओं के समाधान में समुचित योगदान दे सकता है। ऐसी स्थिति में दरिद्रता जैसी अनेकों समस्याओं को अपने बलबूते पर ही हल किया जा सकता है। यदि इस तथ्य की ओर ध्यान दिया जा सके तो प्रतीत होगा कि आर्थिक उन्नति की तरह ही सोचने की परिष्कृत एवं प्रगतिशील पद्धति से जनसाधारण को परिचित कराया जाना भी उतना ही आवश्यक है और उतना ही महत्वपूर्ण है। इस आवश्यकता को अनुभव करने के बाद इसकी पूर्ति के लिए अविलम्ब व्यवस्था जुटाई जानी चाहिए।
कहना नहीं होगा कि यह आवश्यकता प्रभावपूर्ण लोकशिक्षण से ही पूरी हो सकती है। विचारणीय यह है कि भारत के लोकमानस में मानवतावादी सद्भावनाओं और सत्प्रवृत्तियों की स्थापना किस पृष्ठभूमि पर हो सकती है तथा उन्हें उपयोगी गतिविधियां अपनाने के लिए किस आधार पर सहमत किया जा सकता है। यहां यह तथ्य ध्यान में रखा जाना चाहिए कि अपने देश की तीन-चौथाई जनता अशिक्षित है और आबादी की दृष्टि से प्रायः तीन चौथाई जनता छोटे देहातों में ही रहती है। आज की अपनी जनसंख्या 60 करोड़ में से करीब 51 करोड़ अशिक्षित तथा उतने ही देहाती हैं—यही है असली भारत। शिक्षितों को उपयोगी जानकारियां देने के लिए पुस्तकें, पत्रिकायें हैं तो शहरी लोगों के लिए सभायें, संस्थायें, अपने-अपने ढंग से काम करती रहती हैं। समस्या 51 करोड़ लोगों की है, जिनके लिए प्रगति का मार्गदर्शन करने वाले उपयुक्त माध्यमों का खटकने वाला अभाव सामने खड़ा है।
धर्म भारतीय जनता का प्रिय विषय भी है। अस्तु, बात का सिलसिला उस से जोड़कर वैसे ही उदाहरण प्रस्तुत करते हुए वे तथ्य हृदयंगम कराये जा सकते हैं, जिन्हें आज की स्थिति में समझाना और अपनाया जाना आवश्यक है। पहले भी इस तरह के कई प्रयोग सफलतापूर्वक किये जा चुके हैं। समर्थ गुरु रामदास ने महाराष्ट्र भर में करीब 800 हनुमान मन्दिर स्थापित किये थे और उनके माध्यम से छत्रपति शिवाजी की सेना के लिए रसद एवं सैनिकों की आवश्यकता पूरी की जाती थी। उन मन्दिरों में सेवा पूजा करने वाले महन्त वस्तुतः समर्थ गुरु की धर्म सेना के सैनिक मात्र थे। वे भगवान हनुमान के पूजन, वन्दन, आरती, प्रसाद की व्यवस्था करते थे, पर साथ ही यह भी जानते थे कि अधर्म के नाश और धर्म की रक्षा के लिए अपना सर्वस्व होम देने वाले अंजनी कुमार की कृपा केवल उसे ही मिलेगी जो उनके आदर्शों को अपनायेगा। हर पुजारी, हर हनुमान भक्त उन दिनों हनुमान का अनुयायी बनने और असुरता के शासन को उखाड़ने में लगा हुआ था।
गुरु गोविन्द सिंह ने सिक्ख सम्प्रदाय के गुरुद्वारों को सैनिक छावनियों केप में विकसित किया था। वहां कीर्तन, पाठ-पूजन, आरती-प्रसाद आदि सब कुछ होता था पर साथ ही यह उद्देश्य हर सिक्ख के मस्तिष्क में भरा था कि उन्हें अनीति के विरुद्ध संघर्ष करना है और आसुरी नृशंसता को परास्त करके धर्मराज्य की स्थापना करनी है।
जो कार्य समर्थ गुरु रामदास द्वारा परिष्कृत हनुमान मन्दिरों ने और सिक्ख गुरुद्वारों ने किया प्राचीनकाल में अपनी-अपनी सामयिक परिस्थितियों के अनुसार हर मंदिर करता था। उनकी सेवा से सारा समाज लाभान्वित होता था और धर्म की महत्वपूर्ण सेवा बन पड़ती थी। वर्तमान परिस्थितियों में भी यही पद्धति उपयुक्त है। परिवर्तन के लिए समग्र प्रगति के लिए धर्म तन्त्र का आश्रय लेने के अतिरिक्त कोई उपाय नहीं है। इसके लिए धर्मतन्त्र का आश्रय लेकर उसकी कथा-गाथाओं की संगति मिलाते हुए व्यक्ति परिवार और समाज की समस्त समस्याओं का हल हृदयंगम कराया जाय तथा उन्हें प्रगतिशील गतिविधियां अपनाने के लिए प्रोत्साहित किया जाय। धार्मिक आयोजनों में भावनात्मक वातावरण बनता है—उसमें गरम लोहे से उपकरण ढालने जैसी बात और भी आसानी से बन सकती है। यह प्रयोग प्राचीनकाल से चलता रहा है और अपने समय के मांग को पूरा करने के लिए इस प्रक्रिया को व्यापक बनाना अत्यन्त आवश्यक है।
----***----

नवनिर्माण मिशन की चार हिन्दी पत्रिकाएं
*******

(1) अखण्ड ज्योति (मासिक)

विगत 42 वर्ष से लगातार निकलने वाली—लाखों बुद्धिवादियों द्वारा पढ़ी जाने वाली पत्रिका। अध्यात्म तत्वज्ञान को तर्क, प्रमाण, विज्ञान, उदाहरण एवं बुद्धिसंगत प्रतिपादनों के आधार पर प्रस्तुत करने वाली अपने विषय की अद्वितीय पत्रिका। पृष्ठ संख्या, उच्चस्तरीय सामग्री, आकर्षक मुखपृष्ठ एवं सस्तेपन की दृष्टि से अद्भुत।
पता—अखण्ड ज्योति संस्थान, मथुरा।
(2) युग शक्ति गायत्री (मासिक)

गायत्री महाविज्ञान के दर्शन रहस्य प्रयोग एवं परिणामों पर ऋषि परम्पराओं और साधनात्मक अनुभवों से भरी-पूरी पत्रिका गायत्री महाशक्ति द्वारा वेदमाता, देवमाता, विश्वमाता के रूप में नव निर्माण के लिए सम्पन्न होने वाली भावी भूमिका पर तात्विक प्रकाश। अध्यात्म क्षेत्र की सबसे अधिक लोकप्रिय पत्रिका।
हिन्दी के अतिरिक्त (1) गुजराती (2) मराठी (3) अंग्रेजी (4) उड़िया (5) बंगला (6) गुरुमुखी भाषाओं में एक साथ प्रकाशन।
(3) प्रज्ञा अभियान मासिक—एक विचारक्रान्ति
समाज राष्ट्र और पीड़ित मानवता के हित में कुछ करने की भावना रखने वाले युग शिल्पियों और विचारशील परिजनों द्वारा आत्म निर्माण, परिवार निर्माण तथा समाज निर्माण के लिये अपनाये जाने वाले कार्यक्रमों का निर्धारण, मार्गदर्शन एवं संचालन करने वाले मासिक समाचार पत्र, युग चिन्तन का ऐसा प्रवाह अन्यत्र दुर्लभ। पृष्ठ संख्या 28।
पता—युग निर्माण योजना, गायत्री तपोभूमि मथुरा।
(4) युग निर्माण योजना (मासिक)

धर्मतन्त्र से लोकशिक्षण, जनमानस का परिष्कार—विचारक्रांति अभियान एवं व्यक्ति, परिवार, समाज के नव निर्माण का मासिक पत्र, युग निर्माण योजना के तत्वावधान में चल रही विश्वव्यापी गतिविधियों का विवरण। युग शिल्पियों द्वारा आत्मनिर्माण परिवार निर्माण एवं समाज निर्माण के लिए अपनाई जाने वाली गतिविधियों का व्यावहारिक मार्गदर्शन।
पता—युग निर्माण योजना (गायत्री तपोभूमि) मथुरा।
----***----

*समाप्त*
